
Ukiuni kingullerni sisamani Meeqqat Illersuisuattut sulissutigivara nuna­
mi tamarmi meeqqat atugarisaasa qulaajarlugillu malinnaaviginissaat. 
Suliaq tamanna naammassivara innuttaasunik aallaaveqarnikkut. Atu­
garisaasut piviusut ataatsimoortumik paasiumallugit aamma Kalaallit 
Nunaata Naalagaaffiit Peqatigiit Meeqqat pillugit Isumaqatigiissutaan­
nut naleqqiullugu pisussaaffimminik qanoq piviusunngortitsitiginera na­
lilerniarlugu, naapillugillu oqaloqatigisarnikuuakka meeqqat, inuusuttut, 
ilaqutariit, meeqqanik sullissisut innuttaasullu allat. Aallaqqaataaniilli 
siunertaavoq Nuna tamakkerlugu Iliuusissanik pilersaarutip imarisassai 
tikkuarsinnaajumallugit naammattunik ilisimasaqalernissaq. Naalagaaf­
finnit Peqatigiinnit inassuteqaataanera peqqutigerpiarlugu, aamma MIO 
Kalaallit Nunaat tamakkerlugu Meeqqat pisinnaatitaaffii pillugit sullissi­
viummat.

Paasinarsivoq assiliaq ersarissuusoq. Taamaalilluni nunami tamarmi 
meeraqarlunilu ilaqutareeqarpoq pitsaasumik inuuneqarumallutik ullut 
tamaasa ilungersortuartunik; timikkut tarnikkullu. Illersorneqarnissamut, 
ikiorserneqarnissamut ineriartornissamullu pisinnaatitaaffik annilaarnar­
tumik unammilligassaqarfiuvoq. 

Oqaatsit naammanngillat. 

Kisianni, asasara atuartoq: 
Takunikuuakka meeqqat ilaqutaasalu qullii, anniaataat qanorlu iliorsin­
naanngitsutut misigimanerat. Takunikuuakka pissutsit oqaasertalerum­
inaatsitakka, naapertuuttuunngingaarmata. Inuit ataasiakkaat inuuner­
minni atugaat saqqummiussinnaanngilakka, kisianni qinnutissaqarpu­
nga. Qinnutigivara meeqqat taakku, uani oqariartuutiminnik saqqum­
miisut, pimoorunneqassasut.

Meeqqat atugarisaasa qulaajarnerannik suliap aallartilaarneraniilli er­
seqqissivoq, Naalagaaffiit Peqatigiit Meeqqat pillugit Isumaqatigiissu­
taanni artikelit sorliit maleruarniarnerinut naleqqiullugu assigiiaartoqar­
toq. Tassami artikelit ilaat utikattumik ajornartorsiorfiupput, Nunatsinni 
sumiikkaluaraanniluunniit. 

Meeqqat tusaaneqarnissartik pisinnaatitaaffigaat. Taamaammat 
2017-imiilli meeqqat tusarniaaffiginerat aallartipparput. Tusarniaanermi 
pineqarpoq, artikelit Kalaallit Nunaata maleruanngisaasa maleruarneqa­
lernissaannut qanoq pisoqartariaqarneranik meeqqat isumaasa apeq­
qutiginerat. 

Artikelit maleruarneqanngitsut siammasipput inuttut atugarisaniit atuar­
fimmi pissutsinut, sunngiffimmi pissutsinut, peqqissutsikkut pissutsi­
nut il.il., takutillugulu inunnik isumaginninneq kisimi ajornartorsiuteqar­
fiunngitsoq. 

Akerlianilli pineqarput pissutsit meeqqanut ilaqutaannullu tunngasut ta­
marmik, aamma pineqarput pissutsit Nunatsinni meeqqanut tamanut 
tunngasut, inuttut atugarisamikkut ajornartorsiuteqartunuinnaanngitsoq. 

Nalunaarusiaq una meeqqat saqqummiussugaasa oqariartuutaasalu 
inernerivaat, pineqarlutik pissutsit nuna tamakkerlugu iliuusissanik pi­
lersaarummi minnerpaatut ilaatittariaqartut.

2018-imi Naalakkersuisut Nuna Tamakkerlugu Iliuusissanik Pilersaaru­
tissamut siunnersuusioqqullugit peqquneqarnissaat pillugu isumaliutis­
siissut saqqummiunneqarpoq. Meeqqat Illersuisuattut isumaliutissiis­
sutip maanna akuerineqarsimalersup sinaakkutigisai isumaqatiginngi­
lakka. Isumaqataannginninnut aallaaviuvoq isumaqarama meerartagut 
piffissamut ungasinnerusumut ataqatigiissakkamillu iliuusissanik piler­
saarusiuuttariaqartut, innuttaasut piginneqataaffigisutut misigisaannik. 
Nuna Tamakkerlugu Iliuusissanik Pilersaarut ilumut meeqqanut tamanut 
atugassarititaasunik pitsanngorssaarusunnitsinnik takutitsisoq, aam­
ma pisinnaatitaaffiit maleruarneqanngitsut maleruarneqarnissaat angu­
niarlugu sulisoqarneranik takutitsisoq. Pisinnaatitaaffit pineqartut tas­
saannaanngillat inunnik isumaginninnermut tunngasut. Pineqarput su­
sassaqarfinni tamani, meeqqap inuuneranut ilaasuni illersuillunilu ikior­
siinissaq. 

Meeqqat saqqummiussaat oqariartuutaallu pimooruttariaqarpagut. Ki­
nguaarit amerlanerit maangaannartinnissaat akuerisinnaanngilarput, 
uagut inersimasutut ataasiaannaraluarluta sumorsuarli atasussamik su­
leqatigiissinnaannginnerput ataatsimoorlutalu akisussaaffimmik tigu­
sisinnaannginnerput pissutigalugit; ataatsimoorluni akisussaaffimik ti­
gusineq, partiip qalipaata apeqqutaatinnagu uungaralaannannguarlu 
eqqarsarani. 

Taamaammat asasara illit inersimasoq, meeqqat oqariartuu­
taannik atuartoq: 
Politikeriunerit, atorfiliunerit, angajoqqaajunerit allatulluunniit innuttaa­
suunerit apeqqutaatinnagu. Qinnuigaakkit – nalunaarusiap matuma 
atuarnerani – eqqarsaatigeqqullugu qanoq iliorluta meeqqap inuunera­
ni immikkoortunut tamanut atatillugu akisussaaffimmik tigusisinnaa­
nersugut, tamannalu Nuna Tamakkerlugu Iliuusissanik Pilersaarutikkut 
ataqatigiilersillugu, tamatta peqataaffigisinnaasatsinnik piginneqataaf­
figisutullu misigisinnaasatsinnik. Meeqqanut maannakkorpiaq ikiorne­
qarnissaminnik pisariaqartitsisunut pilersaarut, tassaannaanngitsoq su­
sassaqarfiit ilaannaannut pilersaarut, kisiannili susassaqarfinnut tama­
nut pilersaarut. Ilutigisaanilli aamma pilersaarut, siunissami kinguaarit 
inuunerissaarnissaannik qularnaarisoq. 

Naggasiullugu meeqqat atuarfianni atuartut apeqqutit akinissaannut 
piffissaqarsinnaasimasut tamaasa qujaffigerusuppakka. Aamma ilin­
niartitsisut MIO-p apeqqutit immersuilluni akisassat aqqutigalugit misi­
sissuinerata piviusunngortinneqarnissaanik periarfissiisimasut qujaffi­
giumavakka. Tamassi Kalaallit Nunaanni meeqqat inuusuttullu pitsaasu­
mik inuuneqalernissaasa tungaanut alloriartoqarnissaanut peqataavusi. 

Atuarluarisi
Inussiarnersumik inuulluaqqusillunga 

 

Aviâja Egede Lynge
Meeqqat Illersuisuat

1.	SIULEQUT

Nalunaarusiamut matumunnga tunngaviuvoq misissuineq annertooq, 
meeqqat inuunerisassaasappata qanoq iliortoqartariaqarneranik MIO-p 
meeqqanik apersuineranik aallaaveqartoq. 

Meeqqat isummaminnik saqqummiisinnaaqqullugit, MIO apeqqutit im­
mersuilluni akisassat aqqutigalugit misissuivoq, tassanilu apeqqutit 
toqqaannartumik Naalagaaffiit peqatigiit Meeqqat pillugit Isumaqatigiis­
sutaannut tunngasuupput, tamatumunnga ilanngullugit MIO-p aamma 
Naalagaaffiit Peqatigiit Meeqqanut Ataatsimiititaliaata piviusunngortin­
niarneqapiloortutut tikkuarnikuusaat. 

Meeqqat 295-it atuarfinni 17-ini angajullerni atuartut aamma efterskoli­
ni ilinniartut misissuinermut peqataapput. Apeqqutit akineranni meeqqat 
kikkuuneri ilisarineqarsinnaanngillat. 

Nalunaarusiami uani sallerpaatillugit imaritinneqarput meeqqat nam­
minneq pingaartitaat, aammali aaqqiissutaasinnaasunik siunnersuutaat. 

Nalunaarusiap siunertaraa, meeqqat aalajangiinernut, namminneq 
inuunerminnut attuumassuteqartunut, peqataatinneqartarnertik pillugu 
qanoq isummersornerannik atuartup paasitinnissaa, taamatullu meeq­
qat Meeqqat Pisinnaatitaaffii pillugit Isumaqatigiissutip piviusunngor­
tinniarnerani unamminartutut isigisaannik paasititsinissaq. 

2.	PAASISSUTISSANUT TUNNGAVIIT  

Naalagaaffiit Peqatigiit Meeqqat Pisinnaatitaaffii pillugit Isumaqatigiis­
sutaanni artikel 4-p nassataraa, Meeqqat pillugit Isumaqatigiissum­
mi pisinnaatitaaffiit akuerisaasut piviusunngortinnissaat anguniarlugu, 
Kalaallit Nunaat naapertuuttunik inatsisiliortussaammat aamma inger­
latsinikkut allatigullu tunaartarisassiorluni. 

Taamaalilluni inatsisiliorneq Meeqqat pillugit Isumaqatigiissutip piviu­
sunngortinnissaanut periusissatuaanngilaq: Kalaallit Nunaat aamma al­
latigut suliniuteqartariaqarpoq, Meeqqat pillugit Isumaqatigiissutip sun­
niuteqarluartumik piviusunngortinnissaa qularnaarumallugu. 

Meeqqat pillugit Isumaqatigiissutip inatsisiliornermi susassaqarfiit ta­
marluinnangajaasa aamma oqartussaasut susassaqartullu tamarlui­
nanngajaasa (naalakkersuisoqarfiit, kommunit, namminersorlutik inger­
latsisut il.il.) kalluartussaammagit, Meeqqat pillugit Isumaqatigiissutip 
aalajangersagai immikkoortinneqarsinnaanngimmata, Kalaallit Nunaata 
Meeqqat pillugit Isumaqatigiissutip sunniuteqarluartumik piviusunngor­
tinnissaa ataatsimoorussamik isiginneriaaseqarluni isumagisariaqarpaa:

Imaappoq Kalaallit Nunaat nuna tamakkerlugu periusissiamik 
imaluunniit iliuusissanik pilersaarummik pilersitsisariaqarpoq, 
Naalagaaffiit Peqatigiit Meeqqanut Ataatsimiititaliaata - Naala
gaaffiit Peqatigiit Meeqqat Pisinnaatitaaffii pillugit Isumaqati-
giissutaata ataaniittup – naliginnaasumik oqaaseqaatimini nr. 5 
2003-meersuni 1 inassuteqaatai naapertorlugit.  

Taamatut periusissiaq imaluunniit iliuusissanik pilersaarusiaq ilimagi­
saavoq pisinnaatitaaffinnik tunngaveqassasoq, Meeqqat pillugit Isu­
maqatigiissummi aalajangersakkanik tamanik aallaaveqarluni, meeq­
qallu atugarisaat tamaasa isummersorfigalugit. Nikikkiartuaarluni inger­
latsineq aqqutigalugu inerisarneqassaaq, meeqqat inuusuttullu isu­
maqarluartumik peqataatillugit, ingerlatsinerit inersimasunit ilusilersor­
neqartussanngorlugit suliat aqqutiginagit. Atortussiat ingerlatsineril­
lu meeqqanut naapertuuttuussapput, taamatullu meeqqat inuusuttullu 
navialeqqajaasut isiginiartariaqarlutik. 

Periusissiaq/iliuusissanik pilersaarut aalajangiiniarnernut pingaarnernut 
ilaatinneqartassaaq, nuna tamakkerlugu suliniutinut allanut aningaasa­
tigullu missingersersuutinut attuumassuteqarluni, aammalu nuna ta­
makkerlugu iliuusissanik pilersaarutini allani itisilerneqarsinnaassalluni, 
soorlu ilinniartitsinermut peqqissutsimullu tunngasuni.  

Nuna tamakkerlugu iliuusissanik pilersaarut tassaaginnassan
ngilaq siunertat kusanartut tulleriaarlugit allassimaffiat, kisian-
nili Meeqqat pillugit Isumaqatigiissutip aalajangersagaanut na
leqqiullugu anguniakkanik piviusunik anguneqarsinnaasunillu 
imaqassalluni. Tamanna piviusunngussappat aammattaaq nukis
sanik piviusunngortitsinissamut pisariaqartunik immikkoorsiso
qartariaqarpoq.  

Tassaniipportaaq iliuusissanik pilersaarutip sunniuteqarluartumik piviu­
sunngortinnera pillugu malinnaanissamut aamma tamanut Inatsisar­
tunullu malitseqartitsillunilu paasissutissiisarnissamut immikkoorsinis­
saq. Ingerlaavartumik nutartigassaavoq, tassami tassaassanngilaq ataa­
siaannakkamik pisussaq. Ingerlatsinermi tamatumani meeqqat inuu­
suttullu peqataatinneqassapput, oqaatsillu meeqqanut paasiuimnartut 
atorlugit ingerlatitseqqittoqartarssalluni. 

3.	�NUNA TAMAKKERLUGU ILIUUSISSANIK PILERSAA
RUSIORNISSAQ PILLUGU NAALAGAAFFIIT PEQATIGIIT 
INASSUTEQAATAAT 

1 �http://docstore.ohchr.org/SelfServices/FilesHandler.ashx?enc=6QkG1d%2fPPRiCAqhKb7yhsiQql8gX5Zxh0cQqSRzx6Zd2%2fQRsDnCTcaruSeZhPr2vUev-
jbn6t6GSi1fheVp%2bj5HTLU2Ub%2fPZZtQWn0jExFVnWuhiBbqgAj0dWBoFGbK0c

4.1.	� Meeqqap tusaaneqarnissaminut pisin­
naatitaaffia: Meeqqat qanoq oqarpat?

MIO-p misissuinerisa erseqqissumik takutippaat, piviusut malillugit 
meeqqat aalajangiinernut tamanut namminneq inuunerminnut tun­
ngassuteqartunut peqataatinneqartarnissartik kissaatigigaat. Asser­
suutigalugu angajoqqaat arlaannik aalajangiussinerinut, imaluunniit 
atuarfimmi aalajangiisoqartillugu. 

Meeqqat aperineqartut oqaatigaat tusaaneqarnissartik kisiat kissaati­
ginagu, aammali tusaaneqarnissaminnut ikiorserneqarnissartik. Aam­
ma oqartussaaqataasinnaasarnissartik kissaatigaat, piviusut malillugit 
meeqqat atugarisaannik paasinninnissamut tapertaasinnaagamik aaq­
qiissutissanillu nassaarsinnaallutik.

4.2.	� Meeqqat tusaaneqarnissaannaat naam­
manngilaq: Meeqqat pimoorunneqarnis­
sartik ilimagivaat.

Meeqqat peqataatinneqarnissaminnik kissaataat suliniutinik allanik ta­
perserneqarput, assersuutigalugu NAKUUSA-p ataani Meeqqat Isum­
mersorfianit. 

2019-imi martsimi Meeqqat Isummersorfiat Naalakkersuisunut, borg­
mesterinut, Inatsisartunut sulisunullu oqariartuut tunniuppaat, politi­
kerit Kalaallit Nunaanni meeqqat inuusuttullu atugarisaannik qanoq 
pitsanngorsaasinnaanerannut inassuteqaatinik ersarissunik sisamanik 
imaqartoq. 

Tamatuma kinguneraa Meeqqat Isummersuisoqatigiivinut ilaasortat po­
litikerillu akornanni oqallittoqarmat, suliniutit qanoq sunniuteqartigine­
rat pillugu, tassami meeqqat isumaqarput politikerit pineqartumut ani­
ngaasaliissutigisimanerangaasa sunniutaannik misigisaqarnikuunatik 2

Oqallinnerup tusagassiuutini issuarneqartup takutippaa, meeqqat tu­
saaneqarnissartik kisiat ilimaginagu, aamma ilimagigaat suliniutit aal­
lartisarneqartut sunniuteqarnissaat. 

Sunniutaasut tamakku uttorneranni aamma meeqqat isummersuutaat 
ilaatittariaqarput, ilumut allannguisoqarsimanersoq paasissagaanni.  

4.3.	� Naalagaaffiit Peqatigiit Meeqqat Pisinnaa­
titaaffii pillugit Isumaqatigiissutaanni 
qanoq allaqqasoqarpa  

Naalagaaffiit Peqatigiit Meeqqat pillugit Isumaqatigiissutaanni artikel 
12 naapertorlugu meeraq pisinnaatitaaffeqarpoq isummami saqqum­
miunnissaanut, isummilu tamatuma – meeqqap ukiui inerisimassusialu 
naapertorlugit - ataqqineqarnissaa piumasarisinnaallugu.

Meeqqat imminnut tunngasutigut aalajangiinernut peqataatinneqaan­
nassanngillat, soorlu meeqqanik ikiorsiisarneq pillugu Inatsisartut inat­
sisaanni nr. 20-mi, 25. juni 2017-imeersumi § 21-mi allasasimasutut. 
Naalagaaffiit Peqatigiit isumaqatigiissutaanni artikel 21 aamma oqariar­
tuutaavoq, Meeqqat pillugit Isumaqatigiissutip piumasarigaa, meeqqat 
suliniutinut Kalaallit Nunaata Meeqqat pillugit Isumaqatigiissut piviu­
sunngortinniarlugu aallarnisagaanut toqqaannartumik peqataatinneqas­
sasut. 

Aammattaaq ilimagisaavoq, Kalaallit Nunaata meeqqat tusaaniarnissaat 
imminermini anguniagariinnarnagu aammali meeqqat isumaat naam­
maginartumik naleqartinneqassasut. 

Kiisalu oqartussaasut qularnaassavaat, meeqqat inuusuttullu peqataa­
tinnissaat, pisortatigoortuunngitsumik suliniuteqartut allalluunniit tama­
tumannga qularnaarinissaat innersuutiinnarnagu 3

4.	� ”Isumaqarpunga meeqqat isumaasa tusarniarnis­
saat pingaartuusoq, siunissarmi tassaavoq meeq­
qat siunissaat, aamma pissutigalugu meeqqat 
pingaarutilinnik oqariartuuteqarsinnaanerat.” 

”Isumaqarpunga meeqqat isumaasa  
tusarniarnissaat pingaartuusoq,  
siunissarmi tassaavoq meeqqat  

siunissaat, aamma pissutigalugu  
meeqqat pingaarutilinnik  

oqariartuuteqarsinnaanerat.”

2 Takuuk https://knr.gl/da/nyheder/vi-kan-ikke-se-i-har-gjort-noget-ved-vores-vilkår [nittartatagaq alakkarneqarpoq 6. maj 2019]
3 �Takuuk: Naalagaaffiit Peqatigiit Meeqqat pillugit Isumaqatigiissutaata ataani ataatsimiititaliap nalinginnaasumik oqaaseqaatai nr. 5, imm. I.

Kiisalu meeqqanik peqataatitsineq aammattaaq pisariaqarpoq Nunat 
Inoqqaavi pillugit Naalagaaffiit Peqatigiit Nalunaarutaat eqqarsaatiga­
lugu. Imaappoq unamminartunik aaqqiissutissanillu suussusiliinermi, 
eqqumaffigisariaqartoq sumiiffinni ataasiakkaani inuiaqatigiit ilusaat 
pissutigalugit peqataatitsinerit allatut ittumik aaqqissuunneqarnissaat 
pisariaqarsinnaammat.

4.4.	� MIO-p inassuteqaatai 

•	 �MEEQQAT PILLUGIT ISUMAQATIGIISSUMMI QITIULLUINNAR­
TOQ TASSAAVOQ, meeqqat pissutsinut namminneq inuunermin­
nut pingaaruteqartunut peqataatinnissaat. Meeqqat isummersuutaat 
ilaatinneqarsinnaapput, apeqqutaatinnagit angerlarsimaffimmiin­
neq, paaqqinniffinniinneq, najukkami inuiaqatigiinniinneq imaluun­
niit nunami pissutsinut naleqqiullugit.

•	 �MEEQQAT TAMARMIK PEQATAATINNEQARNISSAQ PIUMASAN­
NGILAAT, peqataatinneqarsinnaanatik peqataatittariaqarlutilluunniit, 
kisianni pisariaqartinneqarpoq peqataatitsisarnermik kulturip nukit­
torsarnissaa aamma meeqqat isumaasa aaqqissuulluakkamik ator­
neqartarnissaat, ilumut tusaaniarneqarsimaneq meeqqanit misigine­
qartillugu. Aammattaaq pisariaqartinneqarpoq meeqqat ikiorsernis­
saat, aammali angajoqqaat, atuarfiit il.il. qanoq meeqqat peqataatin­
neqarsinnaanerat tamatumunngalu sakkussat pillugit.

•	 �MEEQQAT PILLUGIT ISUMAQATIGIISSUTIP PIVIUSUNNGOR­
TINNISSAANUT nuna tamakkerlugu iliuusissanik pilersaarusior­
nissamut atatillugu sallerpaatillugu inassutigineqarpoq, meeqqat 
inuusuttullu peqataatinnissaannut periusissiortoqarnissaa. Periusis­
siaq – soorunami meeqqat inuusuttullu peqataatillugit suliarineqar­
tussaq – assersuutigalugu misissuinerit tunngavigalugit pilersinne­
qarsinnaavoq, paasiumallugu meeqqat inuusuttullu qanoq peqataa­
tinneqarnissartik kissaatigineraat.

•	 �ILIUUSISSANIK PILERSAARUTIP SULIARINERA PIVIUSUN­
NGORTINNIARNERALU Naalakkersuisut ataanni aqutseqatigiissi­
tanut inissittariaqarpoq, taakkulu peqataatitsinissamik periusis­
siap maleruarneqarnissaa akisussaaffigissavaat, kisiannili meeqqat 
inuusuttullu qulequttanik suussusiliinissamik tulleriiaarinissamullu 
peqataatillugit, attaveqartarnissamut periusissioqataatillugit iliuusis­
sanilu pilersaarutip malitseqartinnissaanut peqataatillugit. Saniatigut 
NGO-t suliffeqarfiillu arlaannaannulluunniit attuumanngitsut periar­
fissinneqassapput piviusunngortitsiniarnermut malinnaanissamut, 
qularnaarlugulu peqataatitsinissamik periusissiap maleruarneqarne­
ra. 

MIO-p apeqqutigivaa: Meeqqatut inuuneq pitsaasoq qanoq ittuua? 

MIO-p misissuinerata takutippaa meeqqat aperineqartut pitsaasumik 
meeqqatut inuunermi suut immikkut pingaaruteqartuunerat pillugu an­
nertuumik assigiiaartunik isummersortut.

Quleqatanngorlugit pingaarnersiukkat uku sisamat er­
seqqissumik tikkuarpaat, meeqqat iliuusissanik 

pilersaarummi pingaartitassat suunissaannik 
isumaat, aammali takuneqarsinnaavoq su­

sassaqartunit assigiinngitsorpassuarnit 
suliniuteqartoqarnissaa pisariaqartoq.

Sammineqartut pingaarnerit sisa­
mat annertuumik ilimanarsisip­
paat, iliuusissanik pilersaarummi 
pingaartinneqartariaqartutut suut 
meeqqat isigineraat, aammali 
ersersippaat susassaqartut assi­
giinngitsorpassuit suliniuteqar­
tariaqarnerat pisariaqartinne­
qartoq.

Taamaalilluni immikkoortut sisa­
mat pineqartut minnerpaamik 
naalakkersuisoqarfinnut pinga­

sunut siammaassimapput: Peqqis­
sutsimut Naalakkersuisoqarfik, Isu­

maginninnermut Inatsisinillu Atuutsit­
sinermut Naalakkersuisoqarfik aamma 

Ilinniartitaanermut Naalakkersuisoqarfik, 
taamatullu Naalakkersuisut kommunillu. 

Saniatigut pineqartut ilaat suli Kalaallit Nunaannit 
oqartussaaffigineqanngillat, taamaammallu eqqar­

tuussiveqarnerup iluani susassaqartut meeqqat er­
nummataasa aaqqiiviginissaannut aamma akuu­

tittariaqarsinnaapput.

5.	�MEEQQATUT INUUNEQ PITSAASOQ PILLUGU 
MEEQQAT NAMMINNEQ EQQARSAATAAT  
OQAASERISAALLU

Ilaqutariit, toqqissisimaneq  
sinaakkutillu

Atornerluineq, nakuusertarnerit  
innarliisarnerillu

Ineriartorneq ilinniagaqarnerlu

Peqqissuseq sunngiffillu

”Inuuneq ataqatigiiffiusoq.  
Kaammattoqatigiiffiusoq.  
Atornerluiffiunngitsoq.”

”Ullaakkut taquassaqareerluni  
sinilluareersimalluni atuariartorluni.”

”Inuuneq pitsaasoq tassaavoq atuarfimmi toqqissisimalluni  
ilikkagaqarluni atuarnissaq taavalu angajoqqaat peqatigalugit  

nuannaaqatigisarlugit.”

”Angajoqqaat asannittut, iserfigalugit toqqissisimanartut. 

Meeqqanut piffissaqartut. Toqqissisimanartumik,  
asannittumik pissusilersortut. Ullut tamaasa nerisassaqartitsisut.”

”Uanga isumanni ilinniarfiit pitsasut isumagineqaqqaartariaqarput  
suliffissallu amerlanerit. Atuartut atuarfimmi danskisut  

ilinniarnerusariaqarput, Danmarkimi qaffasissumik  
ilinniagaqarsinnaaniassagamik taamaaliorusussagunik.  

Angajoqqaat pitsaasumik atorfeqarunik aliasuutitik imigassamut  
ikiaroornartumullu qimaaffigisariaqassanngikkaluarpaat.  

Suliffissaqarneruppallu angajoqqaat nerisassanik  
meeqqaminnullu atisassanik naapertuuttunik  

pissarsisinnaassagaluarput.” 

5.1.	� Naalagaaffiit Peqatigiit Meeqqat pillugit 
Isumaqatigiissutaanni qanoq allaqqaso­
qarpa

Meeqqat pillugit Isumaqatigiissummi aalajangersakkat 54-it qularnaas­
savaat meeqqat tamarmik inuunerissuunissaat. Taamaammallu pit­
saasumik meeqqatut inuuneqarnissamut tunngavissanik imaqarput. 

Isumaqatigiissut pisinnaatitaaffeqarfinnut tallimanut immikkoortinne­
qarsinnaavoq: 

•	 INNUTTAASUTUT PISINNAATITAAFFIIT KIFFAANNGISSUSERLU

•	� ILAQUTARIINNUT ATTUUMASSUTEQARNEQ ALLATULLU ISU­
MASSORNEQARNISSAMUT PERIARFISSAT

•	� PEQQISSUSEQ, INNARLUUTEQARNEQ ISUMAGINNINNIKKULLU 
SULLINNEQARNEQ

•	 ILINNIARNEQ, SUNNGIFFIK KULTURIKKULLU INGERLASSAT

•	 ILLERSORNEQARNISSAMUT IMMIKKUT ILIUUSERINEQARTUT

Saniatigut tunngaviit tamatigut atuuttut sisamaapput, tassalu allaaneru­
sumik pineqannginnissaq; meeqqamut pitsaanerpaasussat; inuunermut 
pisinnaatitaaffik, inuuinnarnissamut ineriartornissamullu pisinnaatitaaf­
fik aamma meeqqap isumaasa ataqqqineqarnissaat.

Meeqqat pillugit Isumaqatigiissut maleruarneqarpat, Kalaallit Nunaat 
meeqqat pitsaasumik inuuneqarnissaasa tunngavissinnissaannut allo­
riarluassaaq, kisianni Meeqqat pillugit Isumaqatigiissutip aamma tun­
ngavigaa, Meeqqat pillugit Isumaqatigiissutip qanoq maleruarneqarti­
ginerata nalilersortuarnissaa, isumaqatigiissummilu pineqartut iluanni 
pissutsit pitsanngorsartuarnissaat.

Meeqqat pillugit Isumaqatigiissut pisinnaatitaaffeqarfinnut taakkunun­
nga immikkoortinneqarsinnaagaluartoq, imminnut ataqatigiittuarput 
oqartoqarsinnaanngilarli arlaat allaniit pingaarnerusoq. Suup pineqarne­
ra apeqqutaatillugu qulequttat ilaata ataatsip samminerunissaa naaper­
tuunnerusinnaavoq. Assersuutigalugu ilaqutariit ingerlalluartut meeraat 
atuarfimmi pimmatigineqarsinnaavoq, taamaalilluni ilinniarnissamut 
peqqissuunissamullu pisinnaatitaaffik meeqqamut tassunga naaper­
tuutilersinnaalluni. 

Imaluunniit meeraq innarluutilik ilaquttani qimallugit nuuttariaqalersin­
naavoq, illoqarfigisaminni tapersiinissamut periarfissaqannginnera pis­
sutigalugu, taamaammallu ilaqutariittut inuuneqarnissamut pisinnaati­
taaffik meeqqamut tassunga immikkut pingaaruteqassaaq.

Taamaammat Meeqqat pillugit Isumaqatigiissutip piviusunngortinnis­
saa pillugu nuna tamakkerlugu iliuusissanik pilersaarummi isiginiarta­
riaqarpoq, qulequttat aallunniakkat pingaarnerniit tulleriiaarnissaat ajor­
nakusoortuummat, qularnaartariaqarporlu suliap ingerlanerani meeqqat 
inuusuttullu immikkut eqqugaaqqajaasut imaluunniit ulorianartorsioqqa­
jaasut qarsutiinnarneqannginnissaat.

5.2.	 MIO-p inassuteqaataa

•	� MIO-P MEEQQATUT INUUNERUP PITSAASUP SUUNERANIK mi­
sissuinerata uppernarsarpaa, meeqqat ilaqutariissutsikkut pissutsit 
kisiisa pingaartinnagit aammali angerlarsimaffimmi avataanilu alla­
tigullu imminnut pingaaruteqartuni inuunerissuunissartik pingaartik­
kaat. Taamaammat atuarfik sunngiffillu aamma meeqqani initupput, 
taamatullu timikkut tarnikkullu innarligaasannginneq pingaartinne­
qarluni. Taamaammat nuna tamakkerlugu iliuusissanik pilersaarut 
ataasiakkaaginnarnik isiginiaaffiussanngilaq, inuttut atugarisatigut 
pissutsit kisiisa sammillugit. Pingaartuuvoq susassaqartut tamar­
mik peqataatinnissaat, taakkualu akornanni ataqatigiissaarisoqar­
nissaata qularnaarnissaa. 

Meeqqat ilaqutariit toqqissisimanissaminnut qitiulluinnartutut isigaat. 
Ilaqutariinni toqqissisimaneq immikkoortunik arlalinnik imaqarpoq. Soo­
runami tassaasinnaavoq angajoqqaaniit asaneqarneq isumassorneqar­
nerlu, kisianni toqqissisimaneq annertuneruvoq aamma tassaasinnaal­
luni atugarisat tigussaanerusut.

Angajoqqaatut pisinnaasat pitsaasut meeqqanik  
tusarnaarfiusut

Immaqa inersimasunut amerlasuunut tupaallannarsinnaavoq, 
meeqqat ilaqutariittut inuunermut pitsaasumut toqqissisima­
sumullu attuumatimmassuk, angajoqqaamik pissarsititsil­
lutik imminnik perorsaasinnaanerat isummatillu ataqqil­
lugit, ima paasinagu meeqqat perorsaaneq aqutaris­
sagaat.

Tamatuma oqartussaasut periarfissippai, ilaqutariin­
nik tamarmiusunik isiginiaanissamut tamanillu sak­
kussiinissamut, taamatullu angajoqqaanik ikiorsii­
nermut meeqqanik peqataatitsinissamut, meeqqat 
ukioqqortunngikkaluarpataluunniit. 

Perorsaanermut tunngatillugu apeqqut meeqqanut 
aperineqartunut amerlasuunut pingaartuuvoq, tassa­
mi perorsaaneq killileeqataasussaavoq, sukangavallaan­
ngikkaluarluni minnerpaamilluunniillu nakuusernertaqarani, 
kisiannili meeqqat inunnik allanik ataqqinnittuunissaannut pe­
qataalluni. 

Aamma meeqqat perorsaalluarneq oqaloqatigineqarnerlu tassaatip­
paat, meeqqap inuunermini kingusinnerusukkut ajornartorsiuteqarta­
lernissaanik pinaveersaartitsinerit, aamma ajornartorsiutaasinnaasunik 
qaangiiniarnissaanut periusaasinnaasoq.

Meeqqat naapertorlugit perorsaanerup aamma kinguneraa, angajoq­
qaat meeqqaminnut piffissaqartariaqarnerat, aammalu meeraqarnissa­
minnut inerisimalluartariaqarlutik – assersuutigalugu meerartaanngin­
nerminni ilinniagaqarlutik. 

MIO-p misilittagai naapertorlugit perorsaaneq angajoqqaarpassuarnut 
unamminartuusinnaammat, aamma meeqqat aperineqarput, angajoq­
qaat qanoq iliorlutik perorsaalluarnerulersinnaanersut. Arlallit isumaqar­
put angajoqqaat allanit ikiorneqarnissaq pisariaqartikkaat. Imaassin­
naavoq kommunimit, aammali namminneq angajoqqaaminnit, ilaqutta­
minnit angajoqqaanilluunniit allanit. Taamaammat siunnersorneqarnis­
samut, ilitsersorneqarnissamut pikkorissarnissamullu periarfissaqarnis­
saq pingaartuuvoq – digitalimillu atuinerup nalaani meeraagamik - ar­
lallit siunnersuutigaat internet-ikkut siunnersuisarfimmik pilersitsisoqar­
sinnaasoq. 

6.	�MEEQQAT NAMMINNEQ ILAQUTARIIT, TOQQISSISI
MANEQ SINAAKKUTILLU PILLUGIT OQAASII

”Iluamik angajoqqaaminnit  
perorsagaanissaat,  

taava pinerliissaassapput.”

”Meeraq pinerlussimappat  
oqaloqatiginneqqaarluni  

qaangiisinnaavoq,  
oqaloqatiginnereeruni  
aaqqikkiartulisooq.”

”Meerartaarnissaminnut  
eqqarsartariaqassapput “tassa  

meerartaalerpunga, qanoq perorsassavara?”

”Meerartaarniaruit piareersaqqaartariaqarputit,  
ilinniaqqaartariaqarputit.”

” Angajoqqaat meeqqaminnik perorsaanissaminnut  
nalorsartut meeqqatillu paariinnarusullugit  
saaffiginninnissamik ikiortittariaqassapput.  
Meeraq angajoqqqaavisa sanaaringamikku  

meerarsianngortikkusunnangulu  
siunnersorneqartariaqarput.”

” Angajoqqaat angajoqqaaqatiminnut  
oqaloqatigiinnissinnaapput.”

Angerlarsimaffimmi pissutsit torersut, annermillu naammattu­
nik nerisassaqarnissaq
Toqqissisimasumik angerlarsimaffeqarnissamut naleqqiullugu oqariar­
tuutigineqartoq pingaarutilik alla tassaavoq, angerlarsimaffimmi torer­
sunik pissuseqarnissamut periarfissaqarnissaq naammattunillu nerisas­
saqarnissaq. 

Naligiinngissuseq piitsuussuserlu pillugit 2018-imi nalunaarusiami 
oqaatigineqarpoq, ”Kalaallit Nunaat inuiaqatigiittut pigissaarfiusutut taa­
neqarsinnaavoq, tassani inuunermi tunngaviusumik pisariaqartitanik 
pissarsinissamut periarfissaqarneq piitsuunermi pingaarnertut ajornar­
torsiutaasutut nalilerneqartanngimmat.” 4 

Siusinnerusukkut nalunaarusiani, soorlu ”Kalaallit Nunaanni meeqqat 
inuuniarnerat pillugu nalunaarusiat, Imm. 1, Meeqqat amigaatillit”5-mi 
aamma MIO-p 2013-imi nalunaarusiaani ”Meeqqat piitsuullutik pero­
riartussanngillat”-mi iluameersumik nerisarnissamut periarfissaqarnis­
saq tikinneqarpoq, tamatumunnga ilanngullugu innuttaasut ilaasa akor­
nanni tamatuma ajornartorsiutaasinnaanera.  

Taamaammat eqqarsarnarpoq, 2018-imi apeqqutit immersuilluni aki­
sassat aqqutigalugu apersuinermi meeqqat arlallit nerisassaqarnissaq 
toqqissisimanissaminnut attuumatimmassuk, tassami pineqartoq taa­
maalilluni suli namminneq ikinngutaasaluunniit ulluinnarisaanni suli ini­
tusimassaaq. 

Angajoqqaat suliffeqarnikkut inissisimanerat
Ilaqutariit aningaasaqarnikkut atugarisaat aamma angajoqqaat suliaat 
imaluunniit sulinerisa annertussusiat aammattaaq meeqqat ilaqutariin­
ni toqqissisimanermik paasinninnerinut sunniuteqarput. Angajoqqaat 
suliffeqarnerat meeqqat malugisarpaat tamannalu toqqissisimanermik 
pilersitsisarpoq. Imaanngilaq meeqqat ilimagisarigaat angajoqqaatik 
aningaasarpassuarnik isertitaqartassasut.

Meeqqat toqqissisimasumik atugaqarnissaminnik kissaataasa ilaquta­
riillu tamatuma pilersinnissaanut aningaasaqarnikkut periarfissaasa im­
minnut ataqatigiisinneqarnerat pingaartuuvoq, tamatumarpiaammi er­
seqqissarpaa Kalaallit Nunaata Meeqqat pillugit Isumaqatigiissutip pi­
viusunngortinnissaanut naammaginartunik iliuuseqarnissaanut pisaria­
qarmat ataatsimut isiginneriaaseqarluni suliniuteqarnissaq, pisorta­
nit ikiorsiinerinnaq pinneqarani, aammali iliuutsinik isertitaqarfiulersin­
naasunik pilersitsinissaq pingaaruteqarluni. 

”Angajoqqaaminiit  
perorsarluarneqartut.  

Toqqissisimasumik angerlarsimaffilik.  
Nerisassaqarluartut.”

”Ullaakkut, ullup-qeqqanut  
unnukkullu nerisassaqarnissaq.”

”Angerlarsimaffik  
eqqissisimasoq.  

Ingerlalluartumik atuarfeqarneq.  
Angajoqqaat suliffillit iluamik.  

Qatanngutit attaveqaqatigalugit.  
Angajoqqaanik tusaaneqarnissaq.”

”Angajoqqaat suliffigissaarunik  
nikallungalissanngillat atornerluileratillu.  

Suliffissat amerlanerusuuppata,  
angajoqqaat meeqqaminnik  

pilersuinissamut naapertuuttunillu  
atisaqartinnissaannut  

periarfissarissaarnerus- 
sangaluarput.”

4 �”PIITSUUSSUSEQ & NALIGIINNGINNEQ - Naligiinnginneq piitsuussuserlu kiisalu piitsuussutsimut killiliussassamik nunatsinni aalajangiussinissamut periarfissat pil-
lugit  nassuiaat” q. 22..

5 �Nielsen, Sissel Lea og Steen Wulff: Kalaallit Nunaanni meeqqat inuuniarnerat pillugu nalunaarusiat, Imm. 1, Meeqqat amigaatillit, MIPI 2007

Angerlarsimaffimmi atornerluineq
Ilaqutariinni toqqissisimaneq meeqqanut aamma tassaavoq, ilaqutariit­
tut inuunerup imigassamik allatulluunniit atornerluinermik sunnigaan­
nginnissaa.  

Tamanna tupaallannanngilaq, tassami MIO-p innuttaasut saaffiginnit­
tarnerinit angalasarnernillu misilittagarivaa, pineqartut meeqqat eqqar­
saataanni initusaqisut.

  

Atornerluinermik ajornartorsiutit qanoq qaangerneqarsinnaanerinik 
meeqqat aperineqaraangamik, ilisimalluartarpaat angajoqqaamik ava­
taaniit ikiorneqarnissartik pisariaqartikkaat, aamma tamanna nammin­
neq meeqqatut aaqqinniagassarinagu, kisiannili ikiuinermi ilaqutariit pi­
ngaartuusut. 

Meeqqat aamma tikkuartarpaat, ikiuiniarnermi kommuni pingaartuusoq, 
kisiannili pingaaruteqartoq angajoqqaat namminneq ajornartorsiuteqar­
nerminnik nassuernissaat meeqqallu peqataatillugit katsorsartinnissaat. 

Atornerluineq ingerlaannarpat imaluunniit toqqissisisimannginnermik 
nassataqarpat, meeqqat aperineqartut arlallit isumaqarput, meeqqat 
ilaqutariinnut allanut inissinneqarsinnaasariaqartut, tamatumunngalu 
meeqqat ikiorsertariaqartut. 

Aamma meeqqanut pingaartuuvoq ikiorneqarnissamik eqqissisimaar­
nissaminnillu pisariaqartitsinerminni ornitassaqarnissaq. Taamatut it­
tunik inassuteqarneq NAKUUSA-p Meeqqat Isummersuisoqatigiivisa 
inassuteqaataanni 2019-imeersuni eqqarsaatigineqarsimasoq takune­
qarsinnaavoq, tassani inassuteqaatinit sisamaasunit inassuteqaammi 
ataatsimi siunnersuutigineqarmat, meeqqat unnuakkut aneertartut or­
nittagaqassasut. 

Angerlarsimaffik  
iluarusunnartoq suua?

”Iluarusunnartoq,  
imigassartorfiunngitsoq.  

Aningaasanoorfiunngitsoq.  
Toqqissisimanartoq.”

Inersimasut meeqqatik paarilluarniarlugit 
qanoq iliortassappat?  

”Meeraq ikorfartorlugu ikiussavaat.  
Ulloq unnuarlu  

imertarunnaassapput.” 

”Angerlarsimaffik  
torqisisimasoq angajoqqaat  

imerneq ajortut.  
Angajoqqaat (meeqqatik)  

sammillugit oqaloqatigalugit  
siunissamut oqaluttuullunga.”

” Ikiaroorfiunngittoq  
imerfiunngittoq.  

Aserorteriffiunngittoq.  
Kamaaffiunngittoq.  

Toqqissisimasoq angerlarsimaffik.  
Torersoq angerlarsimaffik.”

” Imigassaqanngitsoq, hasheqanngitsoq,  
cigaritseqanngitsoq!”

”Angajoqqaarissaarneq – angajoqqaat  
imigassartortuunngitsut.”

Tunngavik: MIO- 2018-imi angalanermit nalunaarusiaa – Qaa
na

aq

Tunngavik: Meeqqat Illersuisuata Tasiilami innuttaasunik meeqqanik i

ne
rs

im
as

un
illu

tusarniaanera – Meeqqat Pisinnaatitaaffiinnut naleqqiullugu, 2
017

Aammattaaq meeqqat tikkuarpaat, imigassanik ikiaroornartunillu nioq­
quteqartarneq killilersortariaqartoq.

Kiisalu meeqqat annertuumik ulorianartutut isigaat, meeqqat angerlar­
simaffinni atornerluiffiusuni peroriartornerat ineriartornerinut kingunipi­
loqarsinnaammat, namminnerlu atornerluisunngorsinnaallutik.

Atornerluineq akiorniarlugu suliniutit sunniuteqarluarnissaannut, tas­
suunakkullu meeqqat toqqissisimasumik angerlarsimaffeqalernissaan­
nut akisussaaffik naggataatungaatigut politikeriniippoq. Meeqqat akis­
sutaasigut erseqqippoq, atornerluisarneq meeqqat toqqissisimasan­
nginnermut patsisaanerpaatut isigigaat, tamannalu sunniuteqarluartu­
mik iliuuseqarfigineqartariaqartoq. 

6.1.	� Naalagaaffiit Peqatigiit Meeqqat 
Pisinnaatitaaffii pillugit Isuma­
qatigiissutaanni qanoq allaqqa­
soqarpa 

Meeqqat pillugit Isumaqatigiissummi aallaaviuvoq ilaqutariit 
meeqqat pisinnaatitaaffiisa illersornissaannut siuarsarnissaan­

nullu qitiulluinnartut. 

Meeqqat pillugit Isumaqatigiissummi aallaqqaasiut Meeqqat pillugit Isu­
maqatigiissutip paasinissaanut atornissaanullu tunaartaasoq, Meeqqat 
pillugit Isumaqatigiissummi pisinnaatitaaffinnik pisussaaffinnillu ersa­
rissunik timitalerneqarpoq. 

Taamaalilluni Naalagaaffiit Peqatigiit Isumaqatigiissutaanni artikel 5-imi 
pineqarput angajoqqaat akisussaanerannik ataqqinninnissaq, aammat­
taarlu ilaqutariit annertusisat inissisimanerat. 

Naalagaaffiit angajoqqaat akisusaaffimminnik isumaginninneranni ikior­
sissavaat, tapersissavaat ikorfartorlugillu, artikel 18-imi aamma 23-mi 
eqqaaneqartutut, kiisalu akuliuttassallutik, meeqqap peroriartornissaa­
nut sinaakkutaasut toqqissinanngippata, artikel 19-imi aamma 20-mi 
oqariartuutigineqartutut.  

”Uanga isumaqarpunga  
aalakoortoqartarpat angerlarsimaffimmi  
imingassat matutinneqassangaluartut  
kalaallit nunaanni. Meeqqat pinerullugit.  
Angajoqqaajusunullu: Meerarsi pillugu  

imerneq/aalakoorneq unitsissiuk,  
siunissarlu meeqqassinnut pingaartissiuk.”

”Kalaallit Nunaanni ajornartorsiortitsisut  
tamaasa peerlugit (imigassaq, hash).”

”Angajoqqaat katsorsarlugit imaluunniit imigassat  
akitsortillugit taamaappat immaqa  

pisisarunnaassapput.”

”Politiit hash-imik  
arsaarinnittalissapput.”

”Oqaluullugit angajoqqaatik  
immaqaluunniit peroriartorfitik  

assigisariaqanngikkaat nammineq  
allannguisinnaasut upperigaanni.”    

Meeqqat pillugit Isumaqatigiissum-
mut aallaqqaasiut

Ilaqutariit, inuiaqatigiinni immikkoortutut tunngaviusu
tut ilaasortamillu tamarmik annermillu meeqqat ine
riartornissaannut toqqissisimanissaannullu pissusissa-
misuuginnartumik sinaakkutaasutut, pisariaqartumik 
illersortariaqarput ikiortariaqarlutillu, tassuunaakkut 
inuiaqatigiinni akisussaaffitik tamakkiisumik tigusin-
naaqqullugit. 

Meeraq, inuttut pissutsimi tamakkiisumik naapertuut-
tumillu ineriartornissaa siunertaralugu, ilaqutariinni 
avatangiiserissaarluni peroriartortariaqarpoq, nuan-
naarfiusumi, asanniffiusumi paasineqarfiusumilu.

Aamma immikkoortut allat meeqqap toqqisinartunik sinaakkuteqarnis­
saanut pingaaruteqarput soorlu atuarfik, sunngiffimmi sammisat aam­
ma assersuutigalugu inuttut attaveqaatini sammisat. Meeqqat toqqissi­
nartumik sinaakkuteqarnissaminnik kissaataat, meeqqat immikkut pi­
ngaaruteqartutut isigisaannut allanut pingaaruteqarput. Toqqissinartunik 
sinaakkuteqanngikkaanni ilinniagaqarnissaq ineriartornissarlu, peqqis­
sumik inuuneqarnissaq aamma nakuusernernut, innarligaanernut ator­
nerlunneqarnissamullu illersorneqarnissaq ajornakusoornerussapput. 

6.2.	 MIO-p inassuteqaatai

•	� ERSARIPPOQ TOQQISSISIMANEQ, ilaqutariittut inuunermik pit­
saassusaannut meeqqat attuumassuteqartikkaat. Tamatumannga 
ulorianartorsiortitsisinnaasut tassaapput angajoqqaatut piginnaasa­
nik perorsaalluarnermillu amigaateqarnerit, piitsuussuseq atornerlui­
nerlu. Angajoqqaat atugarisaasa, akunnerminni pissusaat ilanngul­
lugu, meeqqat namminneq oqariartornerat naapertorlugu, meeqqa­
tut toqqissisimasumik inuuneq sunnertarpaat. Aamma meeqqat 
angajoqqaat suliffeqarnerat toqqissisimanerlu imminnut ataqatigiif­
feqartutut isigivaat.

	 �Taamaammat nuna tamakkerlugu iliuusissanik pilersaarummi ilaqu­
tariittut inuuneq aamma ilaqutariit meeqqaminnut naleqqiullugu aki­
sussaaffimminnik artorsartarnerinut pissutaasut ataatsimoortumik 
isiginneriaaseqarfiusariaqarput. 

	 �

Imaappoq pissutsit assigiinngitsorpassuit suliniuteqarfiusariaqartut, su­
sassaqartullu assigiinngitsorpassuit peqataatinneqarlutik, tamatumun­
nga ilanngullugit politikerit, oqartussat, atuarfiit, suliffeqarnermi illuatu­
ngeriit il.il., aammattaarli meeqqat, tamarmimmi sunniuteqarluartumik 
aaqqiissutissanik tapiissuteqarsinnaapput.  

•	� MIO-P NALUNNGILLUINNARPAA pissutsit ullormiit ullormut allan­
ngortinneqarsinnaanngitsut. Tamannarpiarlumiuna pissutigalugu nu­
na tamakkerlugu iliuusissanik pilersaarusiortoqartariaqartoq, ilaquta­
riittut inuunermut pitsaasumut – taamaalilluni meeqqatut inuuner­
mut pitsaasumut - naleqqiullugu erseqqissunik anguniagaqarfiusu­
mik.

•	� TAMATUMUNNGA oatatillugu aammattaaq isiginiartariaqarput su­
miiffinni ataasiakkaani anguniagaasut, tassami ilaqutariittut pit­
saasumik inuuneqarnissamut tunngavigisat nikerarsinnaaqaat, 
apeqqutaatillugu avannaani, kujataani, kangiani kitaaniluunniit ima­
luunniit illoqarfissuarmi soorlu Nuummi, illoqarfimmi mikinerusumi 
soorlu Aasianni imaluunniit nunaqarfimmi najugaqarneq. 

•	� AAMMATTAAQ nuna tamakkerlugu imaluunniit sumiiffinni ataa­
siakkaani anguniakkat piviusunngortinneqarsinnaanngillat, ilutigi­
saanik suliniutinik allanik nuna tamakkerlugu, kommunini sumiiffin­
nilu ataasiakkaani isumagineqartussanik taperserneqarlutillu taak­
kununnga ilaatinneqanngikkunik (inatsisit, aningaasartuutissanik 
isertitassanillu missingersuutit, periusissiat, iliuusissanik pilersaaru­
tit il.il.).    

Ajoraluartumik nakuusernerit, innarliinerit atornerluinerillu pillugit oqa­
luttuat MIO-p Kalaallit Nunaanni angalasarnerini MIO-mullu saaffi­
ginnissutini tusarsaasaqaat. Taamatullu pimmatiginnittarneq tu­
sarsaakulasaqaluni. Taamaammat tupinnanngilaq meeqqat ape­
rineqartut arlallit oqaatigisarmassuk, annermik nakuusernerit 
toqqissisimannginnermut meeqqatullu pitsaasumik inuuneqar­
nissamik ulorianartorsiortitsinermut pissutaasartut.

Tamatuma aamma malitsigaa, nakuusertarnerit pinaveersaarnissaat 
pillugit imaluunniit meeraq nakuuserfigineqarpat qanoq qisuariar­
toqarnissaa pillugu meeqqat erseqqissunik amerlasuunik isum­
mersormata. 

Meeqqat inersimasullu ikiorserneqarnissamut 
periarfissaqarnissaat qitiuvoq
Tamatigut erserpoq, meeqqat apersorneqartut isumaqar­
mata, meeraq nakuuserfigineqartillugu saaffissaqarnissaq 
pingaartuusoq (inersimasumut allamut). Tassaasinnaavoq 
atuarfik, siunnersuisarfik kommuniluunniit. Aamma imaas­
sinnaavoq meeraq angajoqqaminit allamut nuutsittariaqar­
toq. Meeqqat isumaqarput periarfissat tamakku nakuuser­
toqaqqinnginnissaanik pinaveersaartitsisuusinnaasut. Allat 
isumaqarput angajoqqaat ikiornissaat pingaartuusoq.

Meeqqat arlallit aamma isumaqarput, nakuusertoqartarneranik ajornar­
torsiutit oqallisigisarnissaat pingaartuusoq, soorlu atuarfimmi. Meeqqal­
lu ammarnissaannut periarfissillugit. Meeqqat ikiortissarsiorneq ajun­
ngitsoq aamma kisimiinnginnertik ilisimassavaat.

7.	�NAKUUSERNERNUT, INNARLINEQARNERNUT ATOR-
NERLUINERNULLU ILLERSORNEQARNISSAQ PILLUGU 
MEEQQAT NAMMINNEQ OQAASII EQQARSAATAALLU  

”Meeraq angajoqqaamini  
annersarneqaqqusaanngilaq.  

Meeraq allaninngaanniit  
atornerlunneqaqqusaanngilaq.  

Meeraq silami sineqqusaanngilaq.  
Meeraq kaaqqusaanngilaq.”

” Inuuneq pitsaasoq  
atornerluneqarnikuungittoq  

ilukkut ikeqanngittoq nuannaartoq.”

”Persuttarneqartartut  
oqaloqatigalugit angajoqqaallu  

oqaloqatigalugit immaqalu meeraq  
angerlarsimaffimmini toqqissisimanngippat  

angajoqqaarsiassaanik nassaarluni.”

”Imaassinnaasoq angajoqqaaq  
perorsarneqarnermituut iliuuseqartoq.  

Takutinneqarsinnaavoq qanoq  
perorsaasoqartarnersoq.”

”Siunnersorsinnaavagut katsorsartissiinnaasut, 
aamma familiecenterimut  

oqaloqateqaqqullugit imaluunniit ilaquttatik  
pingaartinnerusariaqaraat.  

Kiisalu akuuffigineruleqqullugit.”

”Meeraq tapersersorlugu,  
oqaluttuullugit tapersersorlugu.”  

” Oqaluullugit, paasitillugit  
kisimiinngitsut taamak misigisimasut.  
Aammalu qaangernissaanut arlaannik  

soqatigalugit allamut saalaarniassammata.”

”Atuarfimmi tamanna ammasumik  
oqallisigisariaqarpoq, nammineq taama  

misigisarsimagaanni nalunngisalluunniit taama  
misigisaqarsimappata, qanoq  

iliortoqarsinnaanera  
ilisimatitsissutigisariaqarpoq.”

Meeqqat misissuinermut peqataasut aamma meeqqat kinguaassiuuti­
tigut innarligaasartut atornerlugaallutillu imaluunniit assersuutigalugu 
atuarfinni pimmatigineqartartut ikiorneqartarnerat pillugu isummersor­
put. Taama pisoqartilluguttaaq oqaloqatigiinneq, isumassuineq, amma­
suuneq aamma innarliisumit qimagutsinneqarnissamut pisinnaatitaaf­
feqarneq, inersimasut meeqqanik eqqugaasunik qanoq ikiuisinnaane­
rannut assersuutaapput.  

Pimoorunneqarnissaq aaqqissuussaanerillu ingerlalluarnissaat 
pingaartuupput
Inersimasuinnaanngitsut isumaqarput, aaqqissuussaanerit maanna 
atuuttut naammaginanngissinnaasartut. Akissutini ataasiakkaani, 
MIO-p meeqqanit saaffiginnissutitigut misilittagaanik taperserneqar­
tut, ilimanarsisippaat, piffissaagallartillugu sunniuteqarluartumillu ikior­
siisoqarsinnaasarnera tatigineqarpianngitsoq. 

Inersimasuniit iliuuserineqartut tamatigut sunniuteqarluar­
tannginnerinik meeqqat isumaqarnerat, ilaatigut aamma 
NAKUUSA-p Meeqqat Isummersoqatigiivisa oqariartuuti­
gaat – 2019-imi upernaakkut inassuteqaasiaminni, tassa­
ni pimmatiginnittarneq akiorniarlugu pimoorussamik iliuu­
seqartoqarnissaa ujartorneqarmat.

Taamaakkaluartoq eqqaamasariaqarpoq, meeqqat aperine­
qartut amerlanertigut oqartussaasut, atuarfiit il.il. meeqqanik il­

lersuiniarnermi pingaarnertut inissisimanerarlugit innersuussim­
mata. Taamaalillutik meeqqat aaqqissuussaasumik periarfissaqar­

nera qujamasuutigaat. Aaqqissuussaasumik periarfissaqartoqartil­
lugu meeqqat aammattaaq nalusanngilaat tamanna atorsinnaallugu. 
Meeqqat arlallit tikkuarpaat inersimasumut saaffiginnissinnaanertik, 
taanna ingerlatitseqqilluni nalunaaruteqarnissaminut pisussaaffeqar­
mat, taamatullu ilisimalluarpaat ikiorsiiniarluni aaqqissuussinerit assi­
giinngitsut atorsinnaallugit.

7.1.	� Naalagaaffiit Peqatigiit Meeqqat Pisin­
naatitaaffii pillugit Isumaqatigiissutaanni 
qanoq allaqqasoqarpa 

Immikkoortumi siuliani pineqarput ilaqutariittut inuunermi meeqqat 
toqqissisimanngitsutut misigisimasarnerinut pissutaasartut pingaarne­
rit ilaat, immikkoortumilu uani pineqarput meeraq timikkut tarnikkullu 
innarlerneqaqqunagu illersugaanissaa. Angerlarsimaffimmi taamatut 
innarliisoqartarpat, soorunami kingunerissavaa meeqqat toqqissisima­
junnaarnera. Aammattaaq imigassamik ikiaroornartunillu atornerluineq 
meeqqanillu timikkut tarnikkullu innarliisarneq imminnut attuumassute­
qarsinnaapput. 

Angerlarsimaffiup avataani aamma innarliisoqarsinnaavoq, assigiinngit­
sorpassuarnik iluseqarsinnaasumik, kinguaassiuutitigut innarliinermiit, 
pimmatiginnittarnermut allatullu tarnikkut innarliinermut.

Meeqqat pillugit Isumaqatigiissut meeqqap nakuusernernut, innarlii­
nernut atornerluinernullu illersorneqarnissaa pillugu – naggataatigullu 
meeqqap inuunermut pissusissamisuuginnartumik pisinnaatitaaffeqar­
nera pillugu -  aalajangersakkanik arlalinnik imaqarpoq. Ilimagisaavoq 
Kalaallit Nunaata sapinngisamik annertunerpaamik meeqqap inuuin­
narnissaa ineriartornissaalu qularnaassagai. Nakuusernerit, innarliine­
rit atornerluinerillu pisinnaatitaaffimmik tassannga ulorianartorsiortit­
sisuupput. Taamaammat isumaqatigiissummi artikel 34 naapertorlugu, 
meeraq kinguaassiuutitigut qanorluunniit ittumik atornerlunneqarnissa­
minut illersugaavoq, artikel 37-milu aalajangersarneqarpoq, meeraq ki­
naluunniit naalliutsitaassanngitsoq allatulluunniit naakkitsaattumik ni­
kassaataasumilluunniit pineqassanngitsoq imaluunniit pillarneqassan­
ngitsoq.

”Ikiuuttussat  
(isumaginnittoqarfik)  

ilisimasaqarnerusariaqarput. (…)  
Maanna ilisimasaqanngillat,  

susinnaanngillat.”

”Atuarfeqqafit pingisaanerutillungit!”   
[kommunit qanoq iliorsinnaanerannik apeqqummut akissut]

”Isumaqarpunga tamakku pillugit meeqqat 
oqaluttuaraangata inersimasut  

iliuusikippallaartartut.”

”Ikiornerisigut.  
Isumaginninnermi  

oqartussaasunit ikiortilluni.”

”Ajortumeerneqarnikuulluni inuuneq ajorunaqaaq.  
Kisiaq puujortissagaanni ilaquttat kammalaatillu  

ikiuisariaqarput. Ajortumeertissimasoq  
saammarsartuarlugu.”

”Atuarfimmi/meeqqerivimmi ammasumik  
misigissusilereqatigiinneq. Inuusuttut/meeqqat  

ataasiakkaat oqaloqatigisarlugit.”

”Toqqissisimasumik sumiiffissaqarnerat, innarliisoq  
qimallugu, isumagalugu. Oqaloqatigalugit tapersersorlugillu.  

Psykologimik ikiuisinnaasumilluunniit allamik  
oqaloqateqarnissaq periarfissaqarfigisariaqarpaat.”

”Pimmatigineqarsimagunik oqaloqatiginninneq  
aqqutigalugu ikiorserneqarsinnaapput,  

taava aamma pimmatiginnittut  
oqaloqatigalugit.”

Meeqqat namminiussusiat innarlerneqartillugu, soorlu pimmatigineqar­
nikkut, tamanna meeqqap namminiussusiinnaanut sunniuteqassanngi­
laq, aammali pisinnaatitaaffiinut, assersuutigalugu oqaaseqarsinnaati­
taaneranut; sunngiffimmi sammisanut peqataasinnaatitaaneranut; peq­
qissuunissamut pisinnaatitaaffeqarneranut ineriartorluarnissamillu pi­
sinnaatitaaffeqarneranut.         

Taamaammat artikel 19-imi erseqqissarneqarpoq Kalaallit Nunaat inat­
sisiliornikkut, ingerlatsinikkut, inooqatigiissutsikkut ilinniartitaanikkullu 
naapertuuttunik tamanik iliuuseqartariaqartoq meeraq angajoqqaami­
nit, angajoqqaatut oqartussaasunit inunnilluunniit allanit isumagineqar­
tilluni timikkut tarnikkullu nakuuserfigineqarnissaanut, ajoquserneqar­
nissaanut atornerlugaanissaanulluunniit, paarinerlugaanissaanut sumi­
ginnagaanissanullu imaluunniit atornerlunneqarnissaanut illersorne­
qaqqullugu.

Meeraq nakuuserfigineqarpat, innarlerneqarluni atornerlunneqarluni­
luunniit artikel 39 naapertorlugu ilimagisaavoq. Kalaallit Nunaata naa­
pertuuttunik tamanik iliuuseqarnissaa, timikkut tarnikkullu katsorsarne­
qarnissaq inooqatigiinnullu akooqqilernissaq siuarsarniarlugit. Taamatut 
katsorsagaaneq inooqatigiinnulllu akooqqilersinneqarneq pisassapput 
avatangiisini meeqqap peqqissusaanik, imminut ataqqineranik ataqqi­
nassusianillu siuarsaaffiusuni.     

7.2.	 MIO-p inassuteqaatai  

•	� TUPINNANNGILAQ, qulequttat soorlu nakuuserneq, innarliineq 
atornerluinerlu meeqqat eqqarsaataanni initummata. Aammattaaq 
meeqqat atortussat ilisimaneqarluartut arlallit ajornartorsiutit aaqqii­
viginissaannut innersuuppaat. Siusinnerusukkut eqqaaneqartutut 
imigassamik ikiaroornartunillu atornerluineq meeqqat isiginneriaa­
siat naapertorlugu pissutaasunut ilaavoq. Aamma angerlarsimaffinni 
isumaqatigiinngittarnerit pissutaasunut ilaatinneqarput. 

•	� AAMMATTAAQ PAASITITSINIAANERIT oqaloqatiginninnerit am­
masuunerlu kiisalu siunnersorneqarnissamut ilitsersorneqarnissa­
mullu periarfissaqarneq angajoqqaanut meeqqanullu pinaveersaar­
titsilluni suliniutitut pingaaruteqartutut meeqqat isigimmatigit, 
MIO-p inassutigaa aaqqiissutissatut suliniutit suli annertunerusumik 
meeqqanut qanillisinneqassasut, akuusunullu tamanut suli annertu­
nerusumik periarfissiissutigineqartassasut.

•	� AAMMATTAAQ  aaqqiissutit sunniuteqarluartuussapput. Imaappoq 
naammanngilaq suliniutit nukissat atorneqartut kisiisa tunngavigalu­
git uuttorneqarnissaat, kisiannili meeqqat isaannik iseqarluni inger­
laavartumik nalilersortariaqartut, takujumallugu aaqqissuussaaneq 
tamarmi ingerlalluarnersoq naammannersorlu 

•	� MEEQQAT ISUMMERSORFIINI ASSIGIINNGITSUNI imaluunniit 
atuisut suleqatigiiffii meeqqat isumaannik peqataatitsinissamut pe­
riarfissaasinnaapput, suliniutit ilusilersornerinut aaqqiissutissatul­
lu suliniutaasut qanoq sunniuteqarluartiginerinut naleqqiullugu, ki­
siannili tamatuma aamma meeqqat isumaasa ilaatinneqarnissaasa 
qularnaarnissaat naggataagut inersimasut akisussaaffigivaat.

Ilinniarneq inuunerinnerlu imminnut ataqatigiipput
Ersarippoq meeqqat ilinniagaqarneq pitsaasutut isigigaat 
aamma inersimasunngorunik pitsaasumik inuuneqaler­
nissaminnut tapersiisinnaasutut. Tamatuma ilima­
narsisippaa, ilinniartitaanikkut suliniutit meeqqat 
pitsaasumik inuuneqarnissaminnut tunngavi­
gisamik suli pitsaanerulernerannik misiginis­
saannut peqataasinnaasut. 

Aammattaarli meeqqat arlaqartut eqqar­
saatersuutigaat ilinniagaqarneq suliffe­
qalissutaasariaqartoq. Imaappoq ilin­
niakkap pitsaassuunissaa meeqqanit 
ilimagisaavoq.

Meeqqat kaammattuerpalaartumik ilinniagaqarnissamin­
nut periarfissanik paasitinneqassapput
Meeqqat apersorneqartut malillugit ilinniagaqarneq pingaartuu­
voq, kisianni meeqqat pinngitsoorsinnaanngilaat ilinniagaqarnis­
samut periarfissatik pillugit siunnersorneqarlutillu ilitsersorneqar­

nissartik. Periarfissat paasinissaat ajornaatsuinnaasanngilaq, ki­
siannili pitsaanerusumik paasitinneqartarnerup ilinniakkap eqqor­

tup toqqarnissaanut meeqqat kaammattorsinnaavai. Taamaammat 
meeqqat ujartorpaat ilinniarnissamut periarfissat pillugit annertuneroqi­
sumik paasitinneqarlunilu ilitsersorneqartarnissaq. Isumaqarput anga­
joqqaat, ilinniarfiit meeqqallu atuarfiat paasititsiniaanissamut kaammat­
tuinissamullu akisussaaffeqartut.    

8.	�MEEQQAT NAMMINNEQ ILINNIARTITAANEQ  
INERIARTORNERLU PILLUGIT EQQARSAATAAT

Pitsaasumik inuuneqarneq  
tassaavoq:

”Ilinniagaqarsimalluni angusarissaarluni  
atorfigissaarluni illoqarluni amigaateqarnani  

toqqissisimalluni.”

”Ilinniarnissamut periarfissaqarneq.”

”Isumaqarpunga pingaartuusoq ilinniarnermi  
atugarisassat pitsaasut suliffissalu amerlanerit  

siulliullugit qularnaarnissaat. Atuartut qallunaatut  
pikkorinnerulertariaqarput, kissaatigigunikku  

Danmarkimi ingerlaqqillutik  
ilinniagaqarnissartik, tamatumanilu  

periarfissarissaarnerujumallutik.”

”Meeqqat paasisariaqarpaat  
ilinniagaqarnissaq qanoq pingaartigisoq.  
Aammalu angajoqqaat akisussaaffimmik  

tigusinerusariaqarput.  
Siunissaq eqqartornerusariaqarpoq aammalu  

ilinniagaqannginneq qanoq ajornarsinnaatigisoq.”

”Ilinniartitsisut eqqartuinerusariaqarput atuaqqinnissaq pillugu”  

”Siunnersorneqartarneq ersarinnerusariaqarpoq.  
Ilinniagaqartuniillu qanoq ingerlasimaneq  

oqaluttuarineqarnerusariaqarluni.  
Taamaalilluni meeraq piumassusininnerusinnaavoq  

imminullu tatiginerulerluni.”

  ”Uanga isumaqarpunga atuarfeqarfinni ilinniarnissamut  
pineqartariaqassasut pilerinarsaanerulerlutik, nunaqarfinnilu  

ingammik unittornerusarami isumaqarpunga  
ammanerusariaqartut ilinnarfissat.  

Meeqqat atuarfiannilu  
ikioqatigiissinnangaluartut.”

Ilikkariartornissamut avatangiisit pitsaasut
Ilinniassagaanni pisariaqarpoq, meeqqeriviit, meeqqat atuarfiat ilinniar­
nertuunngorniarfiillu il.il. orniginartutut, ilikkariartornissamut avatangii­
seqartitsilluartutut misigineqarnissaat – nunaqarfimmiinneq illoqarfim­
miinnerluunniit apeqqutaatinnagit – tusaaneqartutut peqataatinneqar­
tutullu misigisaqartarluni ilinniartitsinerlu atuartut ataasiakkaat pigin­
naasaannut naleqqiullugu piginnaaneqarfiulluarluni. 

Meeqqat aperineqartut tamanna assigiinngitsunik qisuariarfigaat. 
Meeqqat ilaasa assersuutigalugu innersuuppat pimmatiginnittarneq 
akiorniartariaqartoq, tamannalu eqqaaneqareersutut aammattaaq NA­
KUUSA-mi Meeqqat Isummersorfiat inassuteqaatigaat; atortut ullutsin­
nut naleqquttuusariaqartut; meeqqat ilikkariartornermikkut ajornartor­
siutillit ikiortariaqartut; aamma atuartitsineq akornusersugaanani inger­
lasariaqartoq. 

Kisianni meeqqat ilisimalluarpaat, namminneq ilinniagaqalernissamin­
nut akisussaallutik, tamannalu imminerminnit piumasaqaateqarfiusoq.  

”Meeraq ilikkarnissaminut  
unamminartoqarpat immikkut  

atuartilaarlugu siuariartussooq,  
apeqqqutaasinnaangami peroriartornerlulluni,  

peqataaluunniit aallaamappata meerarlu taanna  
paatsiveerusimaarpat innarlerneqarsinnaavoq  

suli inerinneqannginnami iluamik.”

”Nunaqarfimmi 10. klasserniaraanni imaassinnaasoq  
atuakkat kingusittut.  

Taamaammat illoqarfimmut 10. klasseriartortitaasarput.”  

”Atuarfimmi vikarit atorpallaaqaat annikillisariaqarput  
ilikkagassaraluagut ilikkarneq ajorpagut oqalissapput  
suleqataaginnarlutik oqalissapput angajoqqaassinnut  
sianeriartussuugut namminneq suleqataasinnarlutik  

naammagittaalliuunnavissut qasunarsisarpoq  
vikaareqarpallaaqaagut atuartuulluni toqqissisimananngilaq.”

”Ilinniartitsisut meeqqat pissusaat malillugu  
ilikkarnarnerusarpoq uanga isumanga malillugu.”

”Atuarfimmi mobileqarnani. Pimmatilliisartut  
anisittarlugit. Pitsaanerusumik internet.”

”Atuarfimmi  
malinnaanerusinnaavugut,  

siunissaq eqqarsaatigalugu  
pimoorussilluta. 

”Sumununa ingerlaqqinniartunga?” 

”Meeqqat malinnaalluartarunik  
ilikkagaqarnerussagaluarput,  

ilinniartitsisunullu tusaalluartarunik  
angusassat ikannerussagaluarput.”

”Atuarfik ingerlallugu.”

Meeqqat ikerinnakkut unittassanngillat, ilinniagaqarnissamulli 
kaammattorneqassallutik
Ilinniagaqarneq pitsaasumik inuuneqarnissamut pingaaruteqarluinnar­
tutut isigineqarmat, aammattaaq meeqqat meeraqatitik ilinniagaqan­
ngitsoortartut ernummatigaat. Taamaammat meeqqat aperineqartut 
angajoqqaat atuarfillu ikerinnakkut uninnissamik pinaveersaartitsisus­
satut pingaarutilittut meeqqallu ilinniagaqarnissaannik kaammattuisus­
satut isigaat. Aamma pingaartippaat meeqqat ilinniarniapiloortut ima­
luunniit unittooqqajaasut ilinniagaqanngitsuulersullu isumagineqarnis­
saat. Meeqqanik kaammattuisinnaasunik neqerooruteqarto­
qartariaqarpoq, ilinniagaqarnissaannut allatut periarfis­
sillugit.

Pingaartitat pitsaasut imminut naleqartinnermik pilersitsisar­
put
Soorunami meeqqat imminnut naleqartinnissartik pisariaqartippaat, 
atuarfimmi ingerlalluassagunik, ineriartussagunik ilinniagaqassagunillu. 
Atuarfiup aamma meeqqat imminnut naleqartinnerisa patajaallisarnis­
saat assigiinngitsutigut sulissutigisarpaa, tassami atuarfiup siunertaasa 
ilagaat, atuartup ingerlalluarluni nammineerlunilu inuuneqalernissaanut 
peqataanissaq. 

”Ingerlaqqinngittoornikut oqaloqatigikkit  
taakkua nalunnginnerussuaat misinginikuungamikku.”

”Unittoornaveersaartillugit.” 

”Atuarfimmi suliaqarneq ajortut tapersersorlugit!” 

”Uanga isumaga annissagukku; meeqqat atuarfianni anigaangamik,  
karakterilukkaluaraangamik allamut ilinniaqqilernissamut  

ingerlariaqqiffissaqartikkusullugu.  
Pissutigalugu MEEQQAT siunissaagamik.”

” Atuarfimmi oqaloqateqartarneq annertunerusariaqarpoq  
aammalu ilikkarniarnermikkut aporfeqartartut  

angajoqqaavi immaqa pikkorissarneqarnissaat atuakkerinerup  
tungaatigut periarfissaasariaqarpoq.”

”Angajoqqaat tamarmik ataatsimeeqatigineqartariaqarput,  
atuartullu atuariartortarnerat nakkutigaslugu.”

Meeqqat imminnut naleqartinnerisa siuarsarnissaannut tun­
ngatillugu, meeqqat aperineqartut pingaartitanik arlalinnik 
suussusiliipput, inersimasut meeqqanik peqateqarnermin­
ni eqqarsaatigisariaqagaannik. Pingaartitat taakku ilarpassui 
aamma meeqqat nalilerpaat, namminneq meeraqatiminnik pe­
qateqartarnerminnik pitsanngorsaanissamut pingaaruteqartut. 

Pingaartitatut suussusilerneqartut, naak immaqa pissusissami­
suuginnartutut isigineqarsinnaagaluarlutik, pingaartuupput, aam­
mattaaq meeqqat qanoq peqataatinneqartarusunnerat oqariar­
tuutigigamikku; akisussaalernissamut suut kaammattuutaasinnaasut, 
aamma pingaartitat taakku atornerisa meeqqanut suliniutit sunniute­
qarluarnissaat sunnersinnaagaat.

 

Pingaartitat qitiutippaat ataqqinninneq, pingaartitsineq, torersuu­
neq, nersualaarineq, tapersersuineq, meeqqat sapinngin­

nerannik tatiginninneq aamma akuersaarneqarneq.   

Pitsaasunik pingaartitaqarnissap pingaarutaa aammat­
taaq ersertarpoq, meeqqat innarluutillit atugarisaat 

pillugit aperineqaraagata. Akissutini ersipput ta­
persuinissamik ataqqineqarnissamillu pingaar­

titat saniatigut aamma pingaartitat allat soor­
lu naligiimmik pineqarnissaq pingaartin­
neqartut.

 

”Tapersersorneqarluni  
nuannarisarlu “atorlugu”  

imminut tatiginartorujuuvoq.”

”Ataqqilluta saaffigisarutsigut  
naleqarneqartinneqarluta paasissavarput.”

”Inuunermi imminut tatiginissaq naleqartinnissarlu  
angerlarsimaffimmi aammalumi atuarfimmi  

eqqartorneqarnerusariaqarput, pissutingalungu meeraq  
imminut tatingilerneruniassammat imminullu  

naleqarnerutilerniassammat.”

”Nersualaartarlugit ingerlalluarnerartarlugillu.”

”Ataqqinnikkuma inoqatinnut iluamik pinnikkuma  
uanga aamma assinganik pineqassallunga nalunngilara.”

”Meeqqat imminut tatiginerulersinnaapput  
imminut ikioqatigiippata.”

”Taanna inarluutilik  
ataqqissavarput ajunngitsumik  

pillugu ingiaqatigissavarput.” 

”Qinngasaarnangit ajunngittumik pillungit.”

”Kalaallit Nunaanni qineqqusaarnermi  
innarluutillit eqqaaneqarpiarneq ajorput, innarluutillit  

isigineqarnerat annerulissangaluarpoq.”  

”Meeqqat innarluutillit pitsaasumik inuuneqassagunik  
innarluuteqarnertik kanngusuutigissanngilaat.”  

”Nalunngilara innarluutillit sakkortulaamik  
aqqusaagallit. Ilami immikkuullarimmata,  

naak immikkuullarikkaluit uangutsitulli  
inuuneqarput kisianni pinginnaasai  

annikikkaluit.”

Ikinngutit sunngiffimmilu sammisartakkat imminut naleqartin­
nerunissamut imminullu tatiginerunissamut tunngavissiisarput

Meeqqat imminut naleqartinneq imminullu tatigineq inuunermi qanoq 
ingerlajumaarnerminnut pingaaruteqartutut ersersittarmatigit, tama­
tumunnga ilanngullugu ilinniarneq, soqutiginartuuvoq pissutsit allat tas­
saannaanngitsut angajoqqaat, ilaquttat inersimasullu allat, aammattaaq 
imminut naleqartinnermut imminullu tatiginermut pingaaruteqartut taa­
neqarmata. Tamakku ikorfartorneqarsinnaappata, meeqqat pitsaaneru­
sumik inuuneqarnissaat taperserneqassaaq. 

Annermik ikinngutinut sunngiffimmi sammisartakkanut naleqqiullugu 
pissutsit misissuinermi arlaleriarlutik taaneqartarput – meeqqat immin­
nut pitsaasumik paasinissaannut sunniuteqartartutut. 6

 

  

Ikinngutit sunngiffimmilu sammisartakkat (ikinngutitaartornissamut 
aallaaviusinnaasut) meeqqat imminnut naleqartinnerinut tatiginerinul­
lu taama pingaartinneqartigimmata, inuiaqatigiit isumagisariaqarpaat 
taamatut ikinngutitaartornissamut periarfissat ikorfartorlugillu siuarsar­
nissaat, aammalu ikinngutigiinnerit pingaartitanik meeqqat namminneq 
pingaaruteqartutut isigisaannik siuarsaasooqqullugit sunniiniarnissaq. 
Taamaaliortoqarsinnaavoq ilinniarfiit aqqutigalugit, aammattaarli sun­
ngiffimmi neqeroorutaasartut nikerartinnerisigut, meeqqat tamarmik 
qanorluunniit tunuliaqutaqaraluarunik peqataasinnaaqqullugit.   

8.1.	� Naalagaaffiit Peqatigiit Meeqqat Pisin­
naatitaaffii pillugit Isumaqatigiissutaanni 
qanoq allaqqasoqarpa 

Meeqqat utoqqaliartortillugit ilinniagaqarnissamut ineriartornissamul­
lu periarfissat sammineqarnerulersarput, kisianni Meeqqat pillugit Isu­
maqatigiissut naapertorlugu naalagaaffiit tamanna qularnaassavaat 
meeqqap inuunerani ukiumit siullermiilli. Nammineq inuttut atugarisat, 
soorlu angerlarsimaffimmi toqqissisimannginneq, nakuusernerit imi­

gassamillu atornerluinerit, meeqqap ilinniagaqarlunilu ineriartorluar­
nissaanut apeqqutaasinnaapput. Aamma atuarfimmi pimmatigine­

qartarneq tamatumunnga sunniuteqarsinnaavoq. Ilinniagaqar­
nissamut ineriartornissamullu periarfissaqarnissaq soorunami 
aamma meeqqanut immikkut eqqugaaqqajaasunut atuuppoq, 
soorlu meeqqanut innarluutilinnut. Meeqqap ilinniagaqarnis­
samut ineriartornissamullu pisinnaatitaaffeqarnera aamma 
Naalagaaffiit peqatigiit nunap inoqqaavisa pisinnaatitaaffii pil­
lugit nalunaarutaannut sanniliuttariaqarpoq, tamannami im­
mikkut pingaaruteqarsinnaavoq, isumaqatigiissut maleruar­
niarlugu aaqqiissutissanut sumiiffinni ataasiakkaani ilusilersor­

neqartunut naleqqiullugu. 

” Timersortarluni,  
atuartarluni, kammattaartorlunilu.” 

”Kammaqarnikkut, ilaqutaqarnikkut,  
timersortarnikkut, imminut  

tatiginerulertoqarsinnaavoq… imminullu  
paarigaanni/aaqqissoraani.”  

”Imminut tatigineq annertusarneqarsinnaavoq,  
timersornikkut, atuarnikkut  

(suliassat naammassigaanni), ikinnguteqarnikkullu.” 

”Kammalaatit ilaginerullugit taava tatiginerulerlugit.”

”Kammagiinerulerlutik kamassaarinani.”

”Kammattaartillugit  
tatigisinnaasaannik.”

6 �Meeqqat pillugit Naalagaaffiit Peqatigiit Isumaqatigiissutaannut nalinginnaasumik oqaaseqaatini nr. 17-imi ersersinneqarpoq: “The right of the child to rest, leisure, 
play, recreational activities, cultural life and the arts “: ”Play and recreation are essential to the health and well-being of children and promote the development of 
creativity, imagination, self-confidence, self-efficacy, as well as physical, social, cognitive and emotional strength and skills.”, se afsnit III.

Meeqqat pillugit Isumaqatigiissummi artikel 5 naapertorlugu Kalaallit 
Nunaata sapinngisamik annertunerpaamik meeqqap inuuginnarnissaa 
ineriartornissaalu qularnaartussaavai, artikel 18-imilu ersippoq anga­
joqqaat tamarmik meeqqap perorsarneranut ineriartorneranullu akisus­
saasuusut, taamatullu Kalaallit Nunaata pisussaaffigaa naapertuuttumik 
angajoqqaanik tapersersuinissaq, akisussaaffitsik piviusunngortissin­
naaniassammassuk. Artikel 23-mi isumaqatigiissutip aalajangersagai 
allat taperneqarput, immikkulli sammineqarlutik meeqqat innarluutillit 
taakkulu ineriartornissamut pisinnaatitaaffeqarnerat. Imaappoq qular­
naarneqassaaq meeqqat innarluutillit tamakkiisumik atuartinneqarnis­
samut, ilinniartinneqarnissamut, peqqissutsimikkut isumagineqarnis­
samut, piginnaanngorsaqqinnissamut, sulilernissamut piareersarnis­
samut sunngiffimmilu sammisassaqarnissamut periarfissaqassasut, ta­
marmillu aaqqissuunneqassapput meeqqap inooqatigiissutsikkut naleq­
qussarnissaa inuttullu ineriartornera, kulturikkut anersaakkullu ineriar­
tornera ilanngullugit, pitsaanerpaamik siuarsarneqarsinnaanngorlugit. 

Artikel 27-mi pineqarput inuunermi naapertuuttunik atugarisaqarnis­
samut meeqqallu ineriartornissaanut pisinnaatitaaffeqarneq. 

Taamaalilluni meeqqap ineriartornissaa isumaqatigiissummi aalaja­
ngersakkani tamatigoortumik anguniagaavoq. 

Immikkoortumi uani isiginiarneqarpoq meeqqat ilinniagaqarnissamut 
pisinnaatitaaffia, aammattaaq meeqqap ineriartornissaminut periarfis­
saanut pingaaruteqartoq. Taamatut ataqatigiissuseqartitsineq isumati­
giissummi artikel 28-mi aamma 29-mi ersippoq. 

Artikel 28-mi aalajangersarneqarput meeqqap atuartitaanissaminut pi­
sinnaatitaaffeqarnera aamma naalagaaffiup meeqqat atuarfianni pin­
ngitsoorani akeqanngitsumillu meeqqat tamarmik atuarnissaasa qular­
naarnissaanut pisussaaffeqarnera, aamma atuarfiup malittarisassaqar­
nerata isumaqatigiissut naapertorlugu ingerlanneqarnissaata qularnaar­
nissaanik pisussaaffeqarnera. Artikel 29-mi atuartitaanissap meeqqap 
pisinnaatitaaffigisaata siunertaa aalajangersarneqarpoq. Inuiaqatigiit 
pisussaaffigaat qularnaassallugu, atuartitsinerup meeqqap inuttut pis­
susaanik pisinnaasaanillu ineriartortitseqataanissaa, meeqqap 
inersimasunngoruni peqataalluarluni inuuneqarnissaa­
nut piareersarnissaa, inuttut pisinnaatitaaffinnik ataq­
qinninnerup siuarsarnissaa aamma meeqqap nam­
mineq kulturianik nunagisaanilu pingaartitanik ataq­
qinninnerup inerisarnissaa.

 

8.2.	 MIO-p inassuteqaatai

•	� MIO-P MISISSUINERATA TAKUTIPPAA, meeqqat atuarfik ilin­
niarnerlu pillugu isummaminnik aperineqartillutik, pingaarnertut ili­
simaarilluartaraat ilinniagaqarneq pitsaasumik inuuneqarnissamut 
pisariaqartoq, tamatumanili aamma pisariaqartoq atuarfimmi si­
naakkutigisat pitsaasuunissaat. Meeqqat isumaqarput inersimasut, 
tamatumani ilanngullugit angajoqqaat atuarfillu, annertuumik aki­
sussaaffeqartut, aammali namminneq akisussaaffeqarlutik. Misis­
suinermi akissutini arlalitsigut takutinneqarpoq, atuarnissamut, ilin­
niagaqarnissamut ikerinnakkut uninnginnissamut kaammattorne­
qarnissamik kissaateqarneq, taamatullu tapersersorneqarnerup, 
ilitsersorneqarnerup, tatigineqarnerup pitsaasunillu sinaakkutissa­
qarnerup meeqqat kaammattortaraat. Misissuinermut akissutit 
aammattaaq ilimanarsisippaat, meeqqat pingaartitanik pitsaasunik 
atuisarneq pingaartilluinnaraat, imminut naleqartinnissamut tatigi­
nissamullu ikorfartuisutut, tamannalu aamma atuarnermik ilinnialer­
niarnermullu pitsaasunik tunngavissiisartoq. Aammattaaq annermik 
ikinngutit imminnut naleqartinnerannut pingaaruteqarput, sunngif­
fimmi sammisassaqarnissamut periarfissat ikinngutitaartornissamut 
aqqutissiuussisarlutik, aammali imminut tatigilersitsisarlutik, soorlu 
timersorneq aqqutigalugu. 

•	� TAAMAAMMAT MIO-P INASSUTIGAA, Meeqqat pillugit Isumaqa­
tigiissutip piviusunngortinnissaanut iliuusissanik pilersaarusiornermi 
meeqqannut kaammattuutaasartut aamma pingaartitaat pitsaasut 
siuarsarnissaat aallaaviussasut, taakku meeqqat tassaatimmatigut 
ilinniagaqalernissaminnut ineriartornissaminnullu pingaaruteqartut.

•	� TAMATUMA ASSERSUUTIGALUGU kingunerisinnaavaa, kommu­
nit sunngiffimmi sammisassaqartitsisarnernik pilersaarusiornermin­
ni isiginiarsinnaagaat, qanoq iliorluni meeqqat assigiinngissutsitik 
akimorlugit ikinngutitaartornissaat ikorfartorneqassanersoq.      

MIO-p Nunatsinni angalaarnermini meeqqanik oqaloqateqartar­
nerini, meeqqat akuttunngitsumik peqqissuunissaq pitsaasu­
mik inuuneqarnissamut pingaartillugu innersuuttarpaat, 
annermillu peqqinnartunik nerisaqarnissap inuttullu atu­
garliornerup pingaarutaat, aammattaarli sunngiffim­
mi sammisassanut peqqinnartunut periarfissaqar­
nissaq. Tamanna MIO apersuilluni misissuinerani 
uteqqinneqarpoq, tassani meeqqat apersorneqar­
tut peqqissuseq pillugu ataatsimut isiginneriaase­
qarput, timikkut tarnikkullu peqqissuseq ilaatillu­
git aamma peqqissutsip timip atorneratigut neri­
satigullu annertusarsinnaanera ilaatittarlugu. Ta­
manna aamma NAKUUSA-mit Meeqqat Isum­
mersorfianit taperserneqarpoq, tassani inassute­
qaatit ilagimmassuk, timersorfissanik pitsaasunik 
illoqarfinni nunaqarfinnilu peqartoqartariqartoq.

Meeqqat peqqissutsip pitsaasumik inuuneqarnissa­
mut tunngavittut ilisimaarilluarmassuk, tamannalu as­
sigiinngitsorpassuarnik isigineqarsinnaallunilu tunnga­
veqartoq, soqutiginarpoq paasissallugu, meeqqat peq­
qissuseq inuunermilu atugarisat ineriartuutaasut qanoq 
siuarsarusunneraat, timikkut tarnikkullu innarligaasarnernut 
attuumassuteqartinnagit. 

Naligiimmik periarfissaqarnissamik tunngavik
Meeqqat aperineqartut arlalitsigut ersarissorujussuarnik siun­

nersuuteqartarput, peqqissutsip qanoq qularnaarneqarnis­
saanut tunngatillugu, assersuutigalugu nakorsamik ikior­
serneqarsinnaaneq, nerisassat peqqinnartut imaluunniit 
sunngiffimmi sammisartakkat pillugit aperineqartillutik. 
Aammali akissutini arlalinni eqqarsaatersuutigineqarput 
meeqqat tamarmik naligiimmik periarfissaqarnissaat, 
tamannalumi Meeqqat pillugit Isumaqatigiissummi qi­
tiulluinnartut ilagaat. 

Meeqqat naligiimmik peqqinnissamut periarfissaqarnis­
samik – sammineqarsinnaasut tamanut atuuttariaqarne­

rat ilanngullugu – pingaartitsinerat eqqarsalersitsisaria­
qarpoq. Annermik meeqqat nunaqarfinni illoqarfinnilu mi­

kinerni inuuneq pillugu aamma meeqqat ilaqutariinnit ani­
ngaasaatikinnerusuneersut pillugit eqqarsaataat, iliuusissanik 

pilersaarummut ilaatittariaqarput, tassuunakkut peqqissutsimut 
periarfissatigut naligiinngissuseq annikillisarneqaqqullugu.   

9.	�PEQQISSUUNISSAMUT AAMMA INERIARTORNISSAMIK 
QULARNAARISUMIK INUUNERMI ATUGAQARNISSAMUT 
PISINNAATITAAFFEQARNERIT PILLUGIT MEEQQAT 

NAMMINNEQ OQAASII EQQAR
SAATAALLU”Inuuneq pitsaasoq”  

pillugu apeqqummut akissutit

”Inuuneq pitsaasoq tassaavoq  
peqqissuuneq nukittuuneq.  

Inuk kinaluunniit ikiorlugu, tatigalugu pillugu.”

”Peqqissuuneq, meeraq iluamik peroriartornissaa/ 
paarineqarnissaa, aanngajaarniutitortuunnginnissaq.”

” Peqqissuuneq. Nuannaarneq.”

” Peqqinneq, timigissartarneq nerisaqarnerlu.”

”Inuuneq toqqissisimanartoq.  
Meeraq toqqissisimasumik ineriartornissaa.  

Inuunermi sinik pisariaqartaqaaq.  
Alliartornermik peqqissuuneq.  

Aliasulluta qiasarta! Asaneqarnissaq.”

”Nunatsinni mittarfiliortiterneq  
kingulliukkallarlun.  

Soormi meeqqat assigiimmik  
nakorsiartalissappata soorlu inoqarfinni  

mikinerusuni napparsimaviliortiterneq siulliunneqaruni.”

” Meeqqat nerisaqarnerat peqqinnarnerusumik  
ingerlassappat soormi akikillineqalaaraluarunik  

inuinut naleqqunnerusunik.”

”Ilinniartitsisut meeqqat tamaasa aperisariaqarpaat  
nerisimanersut kaannersullu. 

Kaappata naatitanik issigigassanilluunniit tunisariaqarput.”  

”Sorusutaannik sumilluunniit iliuuseqarsinnaanngortillugit.”

”Akeqanngitsumik aliikkusersuutaasinnaasut  
amerlanerusinnaapput.  

Akissaqanngitsunut sammisassat  
amerlanerusinnaapput.”

Peqqinnartumik nerisaqarnissamut tunngavissat siuarsartaria­
qarput
Nerisat peqqinnartut aamma pitsaasumik inuuneqarnerup imminnut 
ataqatigiinnerat meeqqat pingaartippaat. Aammali meeqqat ilisimaaril­
luarpaat, meeqqat tamarmik peqqinnartunik nerisarnersut apeqquser­
neqarsinnaasoq. Taamaammat meeqqat isumaqarput kikkut tamarmik 
pisussaaffigigaat peqqinnartunik nerisassaqarnissap siuarsarnissaa.  

Meeqqat naapertorlugit angajoqqaat pingaarutilimmik inissisimap­
put. Taakku eqeersimaarnerusariaqarput, amerlasuullu 
– meeqqat naapertorlugit – aningaasaatitik pitsaaneru­
sumik atortariaqarpaat. Annermik meeqqat isumaqarput 
angajoqqaat aningaasanik atuinerminni akisussaassuse­
qanngitsumik iliortartut.

Pisortat, atuarfiit ilanngullugit, aamma meeqqat eqqarsaataanni initup­
put, kisianni meeqqat naapertorlugit akisussaaffimmik annertunerusu­
mik tigusisariaqarput. Taamaalilluni meeqqat pisortat tassaatikkajup­
paat, peqqinnartunik nerisaqarnissamut periarfissat kingulliit, tamannali 
annertuumik pisussaaffiliivoq, pisariaqartoq angajoqqaaginnarnillu isu­
magineqarsinnaanngitsoq.

”Angajoqqaat akisussaaffimmik  
tigusinerusariaqarput imernatik  

ikiaroornatillu tupanillu akissaajarnatik  
meeqqatik nerisinnerusariaqarpaat  

pilersornerusariaqarpaat, angajoqqaallu  
atuisuunngikkunik meeqqat isumannaarnerusumik  

inuussapput soorlu nerisassaqarnerullutik  
pigissaarnerullutilluunniit.”

”Imerniassagamik meeqqatik oorinik  
tuniinnariarlugit immineerlugit.  

Eqqarsaatigisinnaaviuk pisiniarunik suut qinissagaat?”

”Nerisassarsilluarluni peqqinnartunik.”

”Angajoqqaajusut oqarfigisinnaapput  
piumaffigalugit meerartik atuariannginnerani  

nerisilluaqqaartarnissaat qarasartik  
atorluassagamikku.”

”Meeraq  
nerisassaqassaguni  

angajoqqaallu imerajuppata  
aningaasanillu tunisissinnaallutik  

kumuunimi atorsinnaalluni meeqqap  
nerisassaannut atungassaannut (kisiannilu  

ullumikkut pisiniarfiit akisunermut).”

”Kommuni nerisassarsiutissanik  
agguaasassaaq.”

”Angajoqqaat akissaqarpianngippata  
kommune-mut oorinik atorsinnaapput  

immaqaluunniit atuarfimmi  
kantine-mi nerisarluni.”

Namminerisaminnik ingerlatsisut, suliffeqarfiit pisortanit pigineqartut 
ilanngullugit, meeqqat malillugit aamma peqqinnartunik nerisaqartit­
sinissap periarfissaqartinnissaannut annertuumik pingaaruteqarsin­
naapput. Meeqqat akissutaat agguaanneqarsinnaapput nerisassanik 
pilersuinermut, nerisassat akiinut aamma angajoqqaat suliffeqarnikkut 
atugarisaannut (suliffigissaarnissamut periarfissaannut).  

Tamatuma kinguneraa, meeqqat ajornartorsiutitut isigimmassuk, nuna­
qarfiit illoqarfiillu naammaginartunik akilinnik nerisassanik pilersugaan­
ngippata, imaluunniit pisiniarfiit akigititaat qaffasippallaarpata, taa­
maappammi angajoqqaat pitsaasunik pisinissaminnut periarfissaqas­
sanngillat. Aamma angajoqqaat akissarsiarissaarfiusumik suliffigis­
saanngippata pitsaasunik nerisassarsinissamut periarfissaat sunnerne­
qassaaq, annermik nerisassat akisoreertillugit. Suliffeqarfiit – meeqqat 
isumaat naapertorlugu – aamma tapersersuillutik aaqqissuussisinnaap­
put il.il.

Meeqqat oqaaseqaataasa maluginiagaasalu ersersippaat, nerisassa­
nut peqqinnartunut periarfissaqarnermut aalajangiisartut assigiinngit­
sorpassuit apeqqutaasut, taakkulu tamatigut meeqqat aalajangiinerullu 
peqqissuunissamik pisinnaatitaaffeqarnermut sunniutissai eqqarsaati­
gisanngikkaat. Annermik suliffeqarfiit pisortat pigisaasa aalajangiiner­
minni inuiaqatigiinnut sunniutaasussat isiginiartariaqarpaat, meeqqap 
pisinnaatitaaffiinut naleqqiullugit, suliffeqarfiillu namminersortut taman­
na CSR-mi politikkiminnut suliniutiminnullu ilanngussinnaallugu. 

Taamaammat peqqissuunissamut periarfissat aammaarluni assersuu­
tissaapput, Meeqqat pillugit Isumaqatigiissutip piviusunngortinnissaanik 
ilimagisaasut iliuusissanik pilersaarut aqqutigalugu pitsaanerpaamik 
oqaasertalersorneqarsinnaanerannut, susassaqartut tamaasa peqata­
atillugit aamma aaqqiissuutissat ataqatigiissillugit – sumiiffinni ataa­
siakkaani nunalu tamakkerlugu.

”Angajoqqaajusut  
suliffeqarlutik meerartik perlernissaa  

taava pisariaqanngilaq.”

”Pisiniarfiit akikillillugit akittorteriinnarnatik  
akissaqanngittut eqqarsaatigalugit  

meeraqarunillu ajornarunarpallaassangami  
nerisitsiniarluni akissaqaratillu.”

”Timmisartukkut umiarsuakkullu nassiussisarneq  
akisuallaarpoq, meeqqat peqqinnartumik  

inuuneqassagutta!! ”

”Uanga isumaga: naatitat akikillisikkunit,  
kalaalimernillu ullut tamaasa  

piniaganngorlugit.”

Pitsaasunik atisaqarneq meeqqat imminut naleqartinnerannut 
peqqissusaannullu tapertaasarpoq.
Aamma meeqqat aperineqarput, qanoq iliorluni meeqqat pitsaasunik 
atisaqarnissaminnut periarfissaat pitsanngorsarneqarsinnaanersoq, 
tassami pitsaasunik atisaqarneq aamma meeqqat imminnut naleqartin­
nerannut pingaaruteqarmat meeqqallu inuunermi atugarisaannut oqa­
riartuutaalluni. Kiisalu meeqqat pitsaasunik atisaqanngikkunik peqqis­
susaat sunnernerliorneqarsinnaavoq. 

Peqqinnartunik nerisassaqarnissamut periarfissaqarnissatulli angajoq­
qaat pingaarutaat, pisortanit ikiorserneqarsinnaaneq, angajoqqaat su­
liffeqarnikkut atugarisaat aamma akit qaffasissusiat, toqqaannanngik­
kaluamillu inuussutissarsiutinik ingerlatsisut pingaarutaat meeqqat tik­
kuarpaat. Aammattaaq meeqqat isumaqarput nammineq piumassut­
simik periarfissat amerlanerusariaqartut, atisanik katersuisinnaaneq 
ilanngullugu aamma ilaqutariit iluanni ikorfartoqatigiittoqartariaqartoq.    

Sunngiffimmi sammisassaqarnissamut periarfissat siuarsarta­
riaqarput  
Meeqqat sunngiffimmi sammisassaqarnissamut periarfissaqarnissaq 
pingaarteqaat, ajornanngippallu timersornermut periarfissaqarnissaq. 
Aamma sunngiffimmi sammisassat peqqinartut isumannaatsumik inger­
lanneqarsinnaasut Meeqqat pillugit Isumaqatigiissutaanni annertuumik 
pingaaruteqarlutik ilaatinneqarput. Ajoraluartumik nunami tamarmi taa­
maannera nalorninartoqarpoq. Meeqqat isumaqarput meeqqat sunngif­
fimmi taamaatut sammisaqarsinnaanerannut arlalinnik aporfissaqartoq. 
Imaassinnaavoq peqataaffiginissaat angajoqqaat aningaasaqarniar­
nerannut naleqqiullugu akisuallaartoq; imaassinnaavoq neqeroorutinik 
soqanngivissoq; neqeroorutit assigiiaarpallaartut imaluunniit meeqqat 
kissaatigisaannut naapertuutinngitsut.  

”Akissaqanngittut  
pisortaniit.”

”Angajoqqaat aperineqassapput  
meeraq sooruna oqunngittunik  

atisaqarnersoq, peqquteqavilluni angajoqqaat 
akiliisinnaanngippata kommunep akilissavaa.”

”Angajoqqaat suliffissaannik pissarsilluni.”

”Atisat akikinnerulersillugit.”

”Kalaallit Nunaanni  
katersiniartoqartariaqarpoq,  

meeqqat oqortunik  
atisassaqanngippata.”

”Uanga nammineerlunga  
tamaani nunanni  

sammisassaqartitsileraangata  
ilaanngisaannarpunga pissutingalunga  

soqutinginarneq ajormata.  
Nukarlernuunerusoq aqqissuisarmata.”

”Uanga isumaqarpunga sunngiffimmi  
sammisaqarnerunersoq.”

”Kommuni akiliisalerli, taava amerlanerit  
soqutigisaminnik  

aallussisinnaassagaluarput.”

Meeqqat amerlanerit sunngiffimmi neqeroorutinik atuisinnaalernissaan­
nut, taakkununnga ilaanissap qularnaarnissaanut nikerarluartuunissaa­
nullu meeqqat siunnersuutaat assiigiinngisitaaqaat. Assersuutigalugu 
neqeroorutit akeqanngitsut amerlanerit; atuareernermi ornittakkat; 
kommuninit timersoqatigiiffinnillu taperserneqarneq; imaluunniit anga­
joqqaat namminnerlu kajumissutsimikkut sulisut peqataalluarnissaat. 
Aammattaarli meeqqanut pingaartuuvoq neqeroorutit namminneq kis­
saatigisaminnut pisariaqartitamminnullu naapertuuttuunissaat.  

Meeqqat sunngiffimmi sammisassaqarnissaannik suliniutinut atatillugu, 
ilimagisariaqarpoq immikkut ilisimasallit eqqortut tassaasut meeqqat 
namminneq. Tamannalu erserpoq meeqqat aperineqartut ilisimammas­
suk, sunngiffimmi sammisassat imminnut inuunerissaarnissaminnullu 
qanoq pingaaruteqartiginersut, aammali erserluni tamakkununnga pe­
qataanissamut periarfissaqarnissaq namminnerlu peqatigalutik ilusiler­
suisoqarnissaa annertuumik kissaatigigaat. 

9.1.	� Naalagaaffiit Peqatigiit Meeqqat Pisin­
naatitaaffii pillugit Isumaqatigiissutaanni 
qanoq allaqqasoqarpa 

Isumaqatigiissummi tunngaviuvoq meeqqat tamarmik inuuinnarnis­
samut, peroriartornissamut ineriartornissamullu periarfissaqarnissaq 
pisinnaatitaaffigigaat, taamaammallu meeqqat timikkut, misigissutsi­

tigut inooqatigiissutsikkullu toqqissisimanissamut pisariaqartunik si­
naakkutissaqartariaqartut. Tassunga tunngatillugu meeqqat peqqissuu­
nissamut pisinnaatitaaffiat imminermini pingaaruteqaannanngilaq, 
aammali peqqissuunissamut pisinnaatitaaffiup piviusunngortinnissaa 
pinngitsoorneqarsinnaanngilaq isumaqatigiissummi pisinnaatitaaffiit al­
lat iluaqutigineqassappata. Aammattaaq peqqissuunissamut pisinnaati­
taaffiup anguneqarnissaanut pisariaqarpoq isumaqatigiissummi pisin­
naatitaaffiit allat ilarpassuisa piviusunngortinneqarnerat. 7

Aammattaaq nikerartut arlallit meeqqap peqqissuunissamut pisinnaati­
taaffeqarneranut sunniuteqartarput, soorlu suiaassuseq, ukiut, innarluu­
teqarneq, ilaqutariinni pissutsit, inooqatigiissutsikkut pissutsit, inuuniar­
nermi atugarisat il.il. Taamaammat inuiaqatigiinni susassaqartut tamar­
mik meeqqat peqqissusaasa illersornissaannut siuarsarnissaannullu 
akisussaapput. Soorunami naalagaaffik annerpaamik akisussaaffeqar­
poq angajoqqaat peqatigalugit, aammali namminerisaminnik ingerlat­
sisut soorlu sulisitsisut suliffiillu namminersortut akisussaaqataasin­
naapput, taamatullu tusagassiuutit inuttullu tusagassiissutit aamma aki­
sussaaqataasinnaallutik. Taamaalilluni tusagassiuutit, inuttut tusagas­
siissutit ilanngullugit, meeqqat namminerisamik inuttut inuunermik in­
narlerneqannginnissaannut pisinnaatitaaffeqarnerat, paasissutissinne­
qarnissamut periarfissaqarnissaat aamma meeqqat paasissutissanut 
ajoqusiisinnaasunut illersornissaat qularnaartariaqarpaat.  

”Meeqqat soqutigisaat  
paasiniarlugu assigiinngitsunik  

aallartitsisoqarsinnaavoq, taamaalilluni  
paasineqarsinnaavoq nunatsinni meeqqat  

inuusuttullu suut soqutigineruneraat.  
Assersuutigalugu assassorneq, timersorneq,  

iganeq/nerisassiorneq assigiinngitsorpassuillu.”

”Ilaqutariittut sammisaqaqatigiittoqarsinnaavoq.”

”Kommunit sunngiffimmi sammisaqartitsinissamut  
periarfissanik pilersitsiniarlutik suleqatigiissinnaapput.”

”Illoqarfimmi klub-iliorluni, sammisassaqartitsisarlutik  
fri internet-eqartillugu, eqqissisimaartarfilillu.  

Ilinniagasseriniaraanni angerlarsimaffimilu  
internet-eqanngikkaanni taakungartarsinnaalluni.”

”Inersimasut imminnut ikiorsinnaapput nivinngaaviit  
atorlugit, attartorsinnaapput kommuniluunniit  
saaffigalugu, inuusuttunut naleqqussakkamik  

– klubbiinnaanngitsumik  
- pinnguartarfiliorlutik.”

7 �Tak. Meeqqat pillugit Naalagaaffiit Peqatigiit Isumaqatigiissutaannut nalinginnaasumik oqaaseqaatini nr. 15; “the right of the child to the enjoyment of the highest 
attainable standard of health”, afsnit II, A.      



30

Immikkoortuni siuliini innarlerneqarnissamut, atornerlunneqarnissaut 
nakuuserfigitinnissamullu illersorneqarnissaq pineqarpoq, aamma ila­
qutarinni avatangiiserissaarluni, nuannaarfiusumik, asanniffiusumik 
paasineqarfiusumillu peroriartornissap pingaarutai pineqarlutik. Immik­
koortumi uani meeqqat peqqissutsimut tunngasut allat pillugit isumaat 
tikinneqassaaq, tamatumunnga aamma ilanngullugu inuunermi atuga­
risanut meeqqat ineriartornissaannut qularnaarisunut pisinnaatitaaffe­
qarneq. 

Peqqissuunissamut pisinnaatitaaffeqarneq isumaqatigiissummi artikel 
24-mi allaqqavoq, taannalu malillugu meeqqat pisinnaatitaaffigaat peq­
qinnartumik inuuneqarnissartik, peqqissuullutik aamma pisariaqartit­
sinerminni nakorsamit ikiorserneqarnissamut katsorsarneqarnissamullu 
periarfissaqarlutik. Peqqissumik inuuneqarnissamut tunngaviit ilaat ar­
tikel 27-mi allassimapput, tassani meeqqat timikkut, tarnikkut, pissuse­
rissaarnikkut anersaakkullu ineriartornissaminnik qularnaarisumik inuu­
nerminni atugaqarnissamut pisinnaatitaaffilerneqarput. Angajoqqaat 
ineriartornissap isumaginissaanut akisussaapput, naalagaaffillu ikiuun­
nissaminut pisussaaffeqarluni. Taamaammat aamma artikel 26-mi aala­
jangersarneqarpoq, meeraq inooqatigiissutsikkut isumannaatsuunissa­
minut pisinnaatitaaffeqartoq aamma inuiaqatigiinnit tapersersorneqar­
lunilu ikiorneqarnissaminut pisinnaatitaaffeqartoq, ilaqutariit nammi­
neersinnaatinnagit. Peqqissumik inuuneqarnissamut tunngavik alla tas­
saavoq, meeqqat qasuersaarnissamut, sunngiffeqarnissamut aamma 
kulturikkut pilersitsiffiusumillu sammisaqarnissamut pisinnaatitaaffe­
qarnerat, tak. artikel 31. Akerlianik peqqinnanngitsumik atugarissaar­
fiunngitsumillu inuuneqarneq, qasuersaarnissamut, sunngiffeqarnis­
samut il.il. pisinnaatitaaffeqarnermut sunniutipiloqassaaq. 

9.2.	 MIO-p inassuteqaatai

•	� MEEQQAT ARLALITSIGUT ilisimaarilluartarpaat, peqqissumik 
inuuneqarnissaq sunaanersoq, sunngiffimmilu inuunerissaarnerup 
pingaarutaa, kiisalu suut akornutaasinnaanersut. Aamma meeqqat 
nalusanngilaat, inuunermi atugarissaannginneruneq – aningaasa­
qarnerliornermik peqquteqarajuttartoq, tamatumunnga ilanngullu­
git angajoqqaat isertitaqartarnermikkut atugarisaat imaluunniit ator­
nerluinermik ajornartorsiuteqarluni inuttut atugarisat – kingunerisin­
naagaat nerisassanik peqqinnartunik amigaateqarneq, atisarlunneq 
naligiissumillu sunngiffimmi sammisaqarnissamut periarfissaqan­
nginneq.  

•	� MEEQQAT APERINEQARNERMINNI erseqqissarpaat, peqqinnartu­
nik nerisaqarneq sunngiffimmilu sammisaqartarneq inuunerminnut 
pingaaruteqartuusut, akissutaasalu akuttunngitsumik peqqinnartu­
mik inuuneqarnissamut naligiimmik periarfissaqarnissap toqqannar­
tumik oqaatiginngikkaluarlugu ernumanartinnera ersersittarlugu. 

•	� TAAMAAMMAT MIO-P INASSUTIGAA Meeqqat pillugit Isumaqa­
tigiissutip piviusunngortinnissaanut nuna tamakkerlugu iliuusissa­
nik pilersaarusiami (soorlu periusissiani, iliuusissanik pilersaarusiani 
ingerlassanilu allani) erseqqissumik ilaatinneqassasut meeqqat im­
mikkut eqqugaaqqajaasut isummersuutaat, aamma nunami nali­
giinnginneq meqqanik illoqarfinni nunaqarfinnilu eqquisartoq isigi­
niarneqassasoq. 

•	� AAMMATTAAQ MIO-P INASSUTEQAATIGAA, iliuusissanik piler­
saarusiornermi inuiaqatigiinni susassaqartut tamarmik akuutinne­
qassasut, peqqinnartumik inuuneqarnissamut aamma naammagi­
nartumik inuunermi atugaqarnissamut pisinnaatitaaffeqarnerit suus­
susilerniarlugit. Namminersorlutik Oqartussanit, kommuninit aamma 
inuussutissarsiortunit, annermillu suliffeqarfinnit pisortanit pigine­
qartunit aalajangiinerit sunniutaat, meeqqat pisinnaatitaaffiinut na­
leqqiullugit malugineqarsinnaammata. Sunniutissaq tamanna aala­
jangiinernut tamakkiinerusumik ilaatillugu eqqarsaatigisariaqarpoq. 

•	� KIISALU MIO-P INASSUTEQAATIGAA, kommunit sunngiffimmi 
sammisartakkanut nikerarluartunut peqataasinnaanermut periar­
fissat suli annertunerusumik isiginiassagaat, meeqqat sumiinnerat 
qanorlu tunngaveqarnerat apeqqutaatinnagit. Taamatut ingerlat­
sinermi meeqqat isumaat immikkut pingaartittariaqarput, tassa­
mi meeqqat tassaapput sunngiffimmi neqeroorutinik atuinissamik 
kaammattuinissamut immikkut ilisimasaqartorpiaat.

MIO-p apeqqutit immersuilluni akisassat atorlugit misissuinerata up­
pernarseqqippaa, meeqqat inuunerisaat pillugu aperigaanni, meeqqat 
ernummataat, pingaartitaat, unamminartutut isigisaat, minnerunngitsu­
millu pingaartitat suut meeqqat inuttaaqataallualernissaminnut pitsaa­
nerpaamik iliuuseqarnissaannut kaammattuisuusarnerannik pingaaru­
tilinnik nikerarluartunillu paasissutissiisoqartartoq. Misissuineq MIO-p 
nuna tamakkerlugu angalasarnermini amerlaqisuni MIO-mullu saaffi­
ginnissutaasartutigut paasisaanik taperserneqarpoq, taamatuttaarlu 
maluginiakkat assersuutigalugu NAKUUSA-p suliaani erserput. 

Taavami misissuineq taamaattoq isummallu saqqummiunneqartut su­
mut atorsinnaappat? MIO isumaqarpoq, misissuinermut meeqqat atuar­
fianni angajulliit akissutaasa tunngavigineqarnerat apeqqutaatinnagu, 
meeqqat inuunerat pingaartitaallu pillugit misissuineq paasissutissiil­
luartoq. Naalagaaffiit Peqatigiit Meeqqat pillugit Isumaqatigiissutaanni 
qulequttat suut meeqqanit immikkut pingaartinneqarnerannik aamma 
iliuusissanik pilersaarutip suliarineqarnerani meeqqat tusaaniarneqar­
nissaat peqataatinnissaallu qularnaarumallugit periutsit suut atorneqar­
sinnaanerannik isummersorfiusinnaavoq. Misissuinerup erseqqissumik 
oqariartuutigaa, meeqqat atugarisaannut isumaginninnikkut suliniutit ki­
simik tamatigut pisariqartinneqarneq ajortut, kisiannili suliniuteqarfissat 
arlaqartuusut, Kalaallit Nunaanni susassaqartut tamarmik pingaarute­
qartumik inissisisimaffigisaat.

10.	 NAGGASIULLUGU OQAATIGIUMASAT

